
	ҮР ТОГТОЛТ, УРГИЙН ӨСӨЛТ

	 

	"Хүн энэ дэлхий дээрх цорын ганц гайхамшиг бөгөөд үлдэх гайхамшиг нь хүний ухаан, эр зоригийн бүтээлийн үр дүн мөн болой"

	А. М. ГОРЬКИЙ

	 

	Хэрхэн жирэмсэн болдгийг хүн төрөлхтөн дээр үед сонирхдог байжээ. Эртний Грек, Египет төрөлтийг жинхэнэ бүтээгч нь эцэг бөгөөд эх нь нэг ёсны "биологийн инкубатор"-ын үүрэг гүйцэтгэж, хөврөлд хоргодох байр, хүнсний зүйл өгдөг гэж үзэж байжээ. 

	Хэн үр тогтоож байна, зөвхөн тэр л амьдралыг "нөхөн үйлдвэрлэж байна", өөрөөр хэлбэл хүүхдийг эцэг буй болгоно. Хүүхдийг зөвхөн эх л буй болгоно, эрэгтэй эмэгтэй хоорондоо бэлгийн талаар ойртох нь хүүхэд төрөхөд ямар ч холбогдолгүй гэж малоневичүүл итгэдэг байжээ. Эртний Грекийн философич, байгаль судлагч Аристотель биеийн юмны ялгадас, үртэй холилдоход ураг хөгждөг гэж үзэж байжээ. Эрдэмтэд 20 шахам зууны турш ийм ойлголтыг баримталж байжээ. 

	Үр тогтох тухай шинжлэх ухааны тайлбар 140 жилийн өмнө 1827 онд эмэгтэйн өндгөн эсийг нээж, сперматозоидыг судалсны дараа л буй болжээ. Л. Гамм, А. Левенгук нар 1677 онд сперм дотор сперматозоидыг анх үзсэнийхээ дараа санамсаргүй байгаа шимэгч биетэн гэж үзжээ. Гэвч тэдгээр нь спермийн дотор тогтмол байгаа явдал эрдэмтдийг сперматозоид өөртөө ирээдүйн хүний зургийг агуулж байгаа юм шиг бодолд хүргэжээ. 

	Сперматозоид нь эмэгтэйн өндгөнд бэлэн байдлаар нуугдаж байдаг хүний хөгжилтөд л түлхэц өгөхөд чиглэнэ гэж зарим эрдэмтэд баталж байлаа. 

	Бүр "эртний анагаах ухааны эцэг" Гиппократ үр хөврөлийн бүх хэсгийн эрхтний хөгжилт нэгэн зэрэг явж цаашид хөврөлийн биеийн хэсгийн өмнөх өсөлтийг хуулж байдаг гэж сургасан байдаг. Энэ сургаалыг хожим нь бэлэн дүрсийн онол (предформизм) гэж нэрлэх болжээ. "Санаа сэтгэлээрээ тусгаар нэг ч юм хөгжих, хөдлөх чадваргүй байдаг" гэсэн үзлээр бол сперматозоидын хөдлөх чадварыг түүнээс өсөж, хөгжиж буй үр хөврөл "сэтгэлээрээ" аль түрүүн хүрсэн байна. Үр тогтоох тухай өнгөрсөн үеийн гэнэн ойлголт ийм байлаа. 

	Эрэгтэй (сперматозоид), эмэгтэйн (өндгөн) эс нийлсний дүнд жирэмсэлдэг нь бидэнд тодорхой байгаа юм. Үр хөврөлийг энэ хоёр эс нэгдэж нэг эс болохыг үр тогтох гэж нэрлэнэ. 

	Эрэгтэй, эмэгтэй бэлгийн хоёр эс хуурай байдлыг тэсвэрлэхгүй бөгөөд чийглэг, тэжээллэг орчинд амьдрах чадвараа хадгална. Иймээс үр төрөх процесс эхийн биеийн дотор төлөвшинө. 

	Удамзүйн ухаанд бэлгийн эсийг гамет гэх бөгөөд өндгөн эс, сперматозоид хоёр нийлсний дараа үүссэн анхны эс юм. Хожим үүнээс шинэ бие хөгжинө. Түүнийг эвсэл зигот гэж нэрлэнэ. Нэрт ургамал судлагч Ренэ Суже үр тогтсон өндгийг "хамгийн үлгэр жишээч, төгс боловсорсон, бүхнийг чадагч эс" гэж үнэн зөв нэрлэсэн байдаг. Тэгээд үр тогтсон өндгөн эсэд хэзээ нэгэн цагт үзэж байсны адил урьд өмнө нь бүрэлдэн тогтсон ямар нэгэн эрхтэн байхгүй бөгөөд бүх эрхтэн систем хөврөлийн хөгжлийн явцад шинээр буй болно. 

	Сперматозоид өрөмдөх хөдөлгөөн хийж толгойн хэсгээрээ өндгөнд нэвтэрч, түүнд эцгийн удамшлын материалыг өгч, түүнээс үр хөгжих механизмыг ажиллуулж эхлэхэд хүчтэй түлхэц үзүүлнэ. Өндгөн эсэнд сперматозоид 15 минутад багтаж нэвтрэх бөгөөд удалгүй түүний цөм өндгөн эсийн цөмтэй нийлж, үр хөврөлийн ерөнхий цөм ураг тогтсон цөмийг буй болгоно. Өндгөн эсэнд сперматозоидын толгой, хүзүү нэвтрэн орж, сүүл нь тасарч үлдэнэ. 

	Хагарсан цэврүүнээс өндгөн эс хэвлийн хөндийд, тэндээсээ умайн гуурсанд амархан орно. Өндгөн эс гуурсаар умайн хөндийн чиглэлд аажим хөдөлнө. Гэвч өндгөн эсэнд хөдөлгөөний эрхтэн байхгүй учир бие дааж хөдөлдөггүйгээр сперматозоидоос ялгарна. Түүний хөдөлгөөн нь умайн тийш хазайсан, гуурсны салслаг бүрхэвчийн намилзуур эсийн ирвэгэнэх хөдөлгөөн болон ялангуяа гуурсны умайд хүрсэн хэвлийн төгсгөлөөс долгион хэлбэртэн явсан гуурсны ханын булчингийн давхрын гүрвэлзэх агшилтаар явна. Гуурсанд орсон өндгөн эс овойх (овуляц) үед энэхүү агшилт ихэднэ. 

	Цэврүү хагарах гэж байгаа үед гуурсны хэвлийн төгсгөл, түүнд элбэг байдаг цусны болон тунгалгийн булчирхайн туслалцаатайгаар хүчтэй хөөж өндгөвчийг бүслэх нь гуурсанд өндгөн эс ороход дэмжлэг болж, гуурс түүнийг наалдуулж өгнө. 

	Өндгөвчөөс гарсан өндгөн эс гуурсанд хүрэх, гуурсаар хөдөлж явахад өөр дотуур шүүрлийн булчирхай өнчин тархины нөлөөгөөр өндгөвчөөс ялгарсан гормон (эстрадиол, прогестерон) дэмжлэг өгнө. Эдгээрийн оролцоогүйгээр шар бие үүсэхгүй, уутанцар боловсрохгүй. Үр тогтсон өндөг гуурсанд саатвал умайн гадуурх жирэмслэлт үүснэ. 

	1—Хурьцлын үед үтрээнд орсон сперматозоидууд, 2—Хүзүүвчийн сувгаар умайн хөндий рүү хөдөлж буй сперматозоид, 3—Өндгөн эсийн ойролцоо гуурсанд байгаа сперматозоид, 4—Олон тооны сперматозоидоос зөвхөн ганц нь өндгөн эстэй нийлж үр тогтоно, 5—Гуурсны агшилтын дунд үр тогтсон өндгөн эс умайн хананд очно (өндөг шигдэх)

	 

	 

	Өндгөвчийн гормоны нөлөөгөөр умайн гуурс долгион хэлбэртэй хөдөлгөөн хийхэд биеийн юмны үеийн эхний хагаст долгион нь умайгаас гуурсны хэвлийн төгсгөлд чиглэн сперматозоидыг умайгаас гуурсанд авчрахад тусална. Биеийн юмны үеийн хоёрдугаар хагаст умайн гуурсны агшилтын долгион эсрэг тал руу өндгөвчөөс умай руу чиглэж, умайн хөндийд өндгөн эсийг авчрахад дэмжлэг болно. Ийм байдлаар сперматозоид өндгөн эстэй уулзах бөгөөд жирэмслэхэд өндгөвчийн гүйцэд үйл ажиллагаа чухал үүрэг гүйцэтгэнэ. Үүнгүйгээр үр тогтох боломжгүй бөгөөд жирэмслэлт хугацаанаас өмнө зогсоно. 

	Умайн гуурсны дээд (хэвлийн) хэсэгт үр нийлж тогтдог гэж ихэнх эрдэмтэд үздэг. Ойролцоогоор ижил хугацаанд өндгөн эс умайн өндөгний гуурсанд орж үрийн утас умайн өндөгний гуурсны хэсэгт хүрнэ. 

	Сперматозоид яаж умайн гуурсанд хүрэх вэ? Үтрээнд үр орсноос хойш үтрээ ялгадсанд байдаг сүүний хүчлийн нөлөөгөөр түүний ихэнх хэсэг нь үхнэ. Үрийн шингэн өөрөө шүлтлэг урвалтай, умайн хүзүүний судлаас ялгардаг шингэн зэрэг нь сперматозоид умай руу хөдлөх тохиромжтой нөхцөлийг бүрдүүлнэ. Хурьцлаас хойш 30—40 минут өнгөрөхөд сперматозоид умайд бүр очих бөгөөд цаг хагасын дараа умайн гуурсанд орно. Сперматозоид гуурснаас үтрээний чиглэлд холилдож байгаа эмэгтэйн бэлгийн замын булчирхайн шүүрсний урсгалын эсрэг хөдлөх чадвартай байдаг. Дур ханах агшинд өндгөвч рүү чиглэсэн умай, гуурс, үтрээний хананы булчингийн агшилт сперматозоидын хөдөлгөөнийг хялбар болгоно. 

	Сперматозоидын хөдөлгөөний идэвх нэлээд их бөгөөд зөвхөн үтрээнээс төдийгүй үтрээний амсраас умайд орж чадна. Онгон хальс нь цоороогүй бүсгүй жирэмсэлж болно. Өөрөөр хэлбэл гүйцэд хурьцал үйлдээгүй ч түүний амсарт үр асгарч, сперматозоид онгон хальсны нүхээр үтрээ, улмаар умайд нэвтрэн орно. Иймд онгон хальс нь цоороогүй бол хагас дутуу хавьтахад жирэмслэх төдийгүй өнгөний өвчнийг халдааж ч болно. 

	Сперматозоидын давших хөдөлгөөний хурд дунджаар секундэд 2—3 мм боловч амьдралын нөхцөл, эрэгтэйн нас, эр үрийн зангилаа, тухайн цаг үеийн байдлаас шалтгаалан хурд нь өөрчлөгдөж мэднэ. Ямар ч саадгүй жигд хөдөлсөн үеийн зам (25 см орчим) нь сперматозоидын уртаас 7000 дахин их байх бөгөөд умайн гадна уруулаас гуурсны дээд төгсгөлд сперматозоид өндөгтэй уулзах хүртэлх хугацаа цаг хагас үргэлжилж байхад хурьцлаас хойш ойролцоогоор 12 цагийн дараа үр нийлэн тогтож болно. Өндгөн эс овойх үе буюу дараагийн биеийн юм эхлэхээс өмнө 15—16 дахь хоногт умайн хүзүүгээр сперматозоид бүрэн орох боломжтой байдаг. Өндгөн эс овойх үед умайн хүзүүний салс шингэрч түүний наалданги чанар буурч, спермийн хөдлөх чадварыг идэвхжүүлэх чанарыг олж авна. Энэ бүхэн нь сперматозоидыг умайн хүзүүгээр дамжин умайн хөндийд орох явдлыг хөнгөвчилж өгнө. 

	Сперматозоид умайн хөндийд нэвтрэн орох, үр тогтоход дэм болохын тулд эмэгтэй хурьцлын дараа хагас цагаас багагүй хугацаагаар аарцгаа өргөж нуруугаараа хэвтэх хэрэгтэй. Эр эс удаан шингэрдэг тул умайн хүзүүний нүхний хэсэгт удаан байлгах нь чухал юм. 

	Сперматозоидууд их тэсвэртэй, био махбодын сулавтар шүлтлэг шингэнд хөдлөх чадвараа удаан хадгалж чаддаг чанараараа ялгардаг. Сулавтар шүлтлэг уусмал сперматозоидын хөдөлгөөн зогсохын өмнөхөн ч түүнийг сэргээн идэвхжүүлж, амьдрах чадварт нь тохиромжтойгоор нөлөөлнө. Харин хүчиллэг болон металлын давсны уусмал эр үрийн амьдрах чадварт муугаар нөлөөлж хөдөлгөөнийг удаашруулж, сөнөөж ч болдог. Түүнчлэн сперматозоидын хамгийн идэвхт чанар нь хүчилтөрөгчгүй орчинд илрэх бөгөөд хүчилтөрөгч түүний хөдөлгөөнийг бууруулдаг юм. 

	Сперматозоидууд халуун хүйтний нөлөөнд тэсвэртэй. Жишээлбэл биеийн дулаан хэдэн градусаар нэмэгдэхэд болон 0 градус хүртэл хөрөхөд хөдлөх чадвартай байдаг. Тэг буюу түүнээс доош градуст хөдөлгөөн нь зогсоно. Өрөөний температурт (20—22°) сперматозоид биеийн температураас (37°) хоёр дахин удаан хугацаагаар хөдөлнө. 56 градусаас дээш температурт спермийн хөдөлгөөн зогсож, дахин сэргэхгүй болно. Эр эс хамгийн тохиромжтой температурт (9—10°) амьдрах чадвараа 4—5 хоног хадгална. Сперматозоидын амьдрах чадварыг тодорхойлох чухал нөхцөл нь түүнд фруктоз байх явдал юм. Дуссан эр эсэнд фруктоз нэмэхэд сперматозоидын идэвх ихдэж, түүний амьдрах хугацаа уртасна. Нас ахих тутам спермийн фруктоз багасна. 

	Эмэгтэйн бэлгэ эрхтэнд сперматозоид хүрээлж буй орчноос хамаарч 30 цагаас 5—6 хоног хүртэл амьд байна. Гэвч сперматозоид хэвлийн хөндийд 20 цагийн дотор үхнэ. Эмэгтэйн үтрээнд сперматозоид хэдэн минутаас 2—3 цаг хүртэл амьдарч чадна. Сперматозоид умай, түүний хүзүү, гуурсанд бүрэн амьдрах чадвартай байх явдал үр тогтоход нэлээд чухал байдаг нь сонирхолтой юм (48 цагаас дээш). Үүнийг биеийн халуун хэвийн байхад умайн шүлтлэг шүүрс, хүзүүний шүлтлэг салс, тэжээлт орчны байдлаар тайлбарлана. Гэвч сперматозоид удаан хугацаагаар амьд байхдаа, хөдлөх чадвараасаа өмнө үр тогтох чадвараа алдана. Эхний хурьцлын үед ялгарсан сперм үр тогтоохдоо илүү. Хэрэв бага хугацаанд олон дахин хурьцвал, спермийн хэмжээ, тоо багасаж үр тогтоох чадал буурч, бүр сүүлдээ гүйцэд боловсроогүй сперматозоидууд орж болно. 5—7 хоногийн зайтай хурьцвал гүйцэд чанартай сперм гарна. Хэтэрхий олон буюу цөөн хурьцвал боловсроогүй буюу хөгширсөн сперматозоидоос үр тогтооход тохирохгүй хэлбэр дүрсээ алдсан эмгэг сперм ялгарч болно. Үрийн шингэн хэчнээн элбэг бол төдий чинээ үр тогтох боломжтой. Спермийн хэмжээ бага байвал үтрээний хүчиллэг шүүрсийг саармагжуулж чадахгүйд хүрнэ. Эр эмийн ёсны ажил нэгэн хэвийн байх нь спермийн биологийн идэвхийг дээшлүүлнэ. 

	 

	Амьдрах чадвартай сперматозоид бүхий үрийн шингэнийг бага температурт даршилсан байдлаар хэдэн жилээр хадгалж болох бөгөөд онгоц болон бусад унаагаар илгээхэд өөрийнхөө үр тогтоох чадлыг алддаггүй. Үүнийг гэрийн тэжээвэр амьтдыг зохиомлоор хээлтүүлэх зорилгоор хэрэглэдэг. Английн нэг эрдэмтэн бухын эр эсийг тэгээс доош -79º-д хөлдөөхөд хоёр жил хээлтүүлэх чадвараа алдаагүй байжээ. 

	 

	1964 онд Филадельфи хотод хэдэн жил хадгалсан спермээр зохиомол үр тогтоож анхны хүүхэд төрүүлжээ. Бага температурт спермийг хадгалахад бүрэн ичих (анабиоз) байдалд орж анхсийвэн, цөм болон үр тогтоох чадвараа хадгалдаг болохыг шинжлэх ухаан нотолжээ. 

	 

	АНУ-ын эрдэм шинжилгээний нэгэн лабораторид нам температурт хөргөсөн спермээр 3 жилийн турш 400 гаруй зохиомол хээлтүүлэг хийжээ. 

	 

	Сперматозоид өндгөн эстэй нэгдэх нь зөвхөн механикаар холилдох төдийгүй биохимийн нарийн процесс юм. Энэ үед сперматозоидууд уургийн гаралтай өвөрмөц фермент-гиалуронидазыг ялган гаргаж өндгөн эс, түүнийг тойрсон үр тогтоогүй өндгийг задалж, өндгөн эсийн бүрхүүлийн нэвтрэх чанарыг өөрчилж, түүнд сперматозоид нэвтрэн ороход хялбар болгоно. Эрэгтэйн бэлгийн булчирхайн гормонууд гиалуронидаз ферментийн идэвхийг сайжруулна. 

	Зөвхөн ганц л сперматозоид үр тогтоох бөгөөд бусад олон сая нь түүнд зам тавьж өгнө. Зарим эрдэмтэд өндгөн эсийн үр тогтолт сайн болоход түүнийг тойрсон хөөх идэвх чанартай 8 сая сперматозоидууд хэрэгтэй гэж үздэг. 

	Эр эс өндгөн эсийг цоолж оруут гадаргуу нь хатуурч, бусад эр эс нэвтрэх боломжийг зогсооно. Иймд өндгөн эсэнд хэд хэдэн эр эс зөвхөн зэрэг нэвтрэх л боломжтой. 

	Гэвч тэдгээрийн ганц эр эстэй л өндгөн эс нийлж үр тогтоно. Үр тогтох явцад үржлийн эс учирсан бүхэнтэйгээ нэгдэхгүй, харин өөрийн гарал, биологийн хувьд өөртэйгөө тохирохоороо (үр тогтолтын сонгох чанар) нийлж үе удмынхаа амьдрах чадварыг хангана. Янз бүрийн дүрсийн амьтдын бэлгийн эсийн хооронд түүнчлэн хүн, амьтны бэлгийн эсийн хооронд үр нийлж тогтохгүй. Учир нь тэд чанарын хувьд маш их ялгаатай (физиологийн үл нийцэх чанар) байдаг. Нэг дүрсийн доторх (ах, эгч) ойрын төрөл саднуудын бэлгийн эс нэгдэж болох боловч биологийн хэт төстэй байдлаасаа болж үр удамд удамшлын маш таагүй зүйл бөөгнөрч эрэмдэг зэрэмдэг үр удмыг төрүүлнэ. 

	Ойр төрлийн эцэг эх хүмүүсийн хүүхдэд хүүхдийн саа, цусны болон Дауны өвчин, дүлий, сохор гэх мэтийн удамшин дамждаг хүнд өвчнүүд голдуу тусдаг ажээ. Цусан төрөл хэчнээн ойртох тутам удамшлын өвчин төчнөөн их гарна. Амьгүй хүүхэд төрөх, бага насны хүүхдийн үхэл төрөл садан биш гэр бүлийнхээс, ойрын төрлийн садан гэр бүлийн дотор 2 дахин их байсныг судалгаа харуулж байна. Үр удам эрэмдэг болдгийн нэг шалтгаан бол ойр төрөл садны хүмүүс хоорондоо гэр бүл болох явдал мөн. 

	Өндгөн эсэнд хүрээгүй эр эс спермийн хамт үтрээ, умайн салслаг бүрхэвчээр шимэгддэгийг олон тооны шинжээчдийн ажиглалтаар тогтоожээ. Бэлгийн замд шимэгдсэн сперм эмэгтэйн бүх биед тухайлбал мэдрэлийн системийн үйл ажиллагааг тэтгэх ашигтай нөлөө үзүүлнэ. Хэрэв эмэгтэйн бие махбод, бэлгэ эрхтэн дутуу хөгжсөн үед хэвийн хурьцал үйлдвэл бие нь гүйцэд хөгжиж ирнэ. Жирэмслэлт, төрөлт, хүүхдээ сүүгээрээ тэжээх нь эмэгтэй хүний бие махбодыг бие бялдрын гүйцэд хөгжилд хүргэнэ. 

	Сперм дотор зөвхөн амьд бэлгийн эс төдийгүй хими, биологийн янз бүрийн идэвхтэй бодисууд (уураг, гормон, фермент г. м.) байх бөгөөд эмэгтэйн биед шимэгдэн хуралдаж өндгөвчийн хөврөлийн эсэд шууд нөлөөлж, үр бүрэлдэх, хөгжихөд нөлөөлж болно. 

	 

	Удамшлын үзэгдэл маш нарийн бөгөөд эдүгээ бух талаас нь судалж байна. 

	 

	Бэлгийн эсийн цөмийн бодис (хромосомын бүтэц) зөвхөн эцэг эхийн удамшлын шинжийг дамжуулаад зогсохгүй, өмнөх үеийн удамшлын чанарыг ямар нэг хэмжээгээр өөртөө авч явдаг нь ихээхэн сонирхол татаж байгаа юм. Гэвч энэхүү удамших чанар аль эрт холын удам судраас дамжин иржээ. Тэгэхдээ энэ нь хөгжиж буй шинэ организмын нөхцөлөөс хамааран түүний илрэл далд байдалд байж бүх үедээ дамжуулах чанараа алдаагүй байдаг. Өмнөх үеийн мянга мянган удам нь түүнийг өөрийн эцэг эхийнхийг бодвол илүү хүчтэй нөлөөлдөг болохыг зарим эрдэмтэд үнэн зөв тэмдэглэжээ. Бэлгийн эсийн удамшлын шинж нь үеэс үед ямар ч өөрчлөлтгүй дамжих туйлын тогтвортой зүйл биш юм. Түүний хөгжиж байгаа хөврөл нь хувьсамжийн замаар цөмийн бодисын удамших шинжийг засаж өөрчилж байдаг юм. 

	 

	Хүн зөвхөн биологийн үндсэн төрхийг төдийгүй мөн хүн төрөлхтний нийгмийн түүхийг удамшуулан авна. 

	 

	Дезоксирибонуклины ба рибонуклеины хүчлүүд (ДНХ, РНХ) бэлгийн эсийн сийвэнгийн бусад бүрэлдэхүүнүүд удамшлын үзэгдэлд шууд оролцдогийг шинжлэх ухаан нэгэнт тогтоожээ. Эдгээр хүчлүүд удамшлын мэдээлэлд их багтаамж эзэлнэ. Тодорхойлогч эсийн байдал ДНХ-д захирагдаж байдаг. ДНХ-ийг өндөр полимертэй (биополимер) аварга молекулууд зөвхөн цөмийн бодист л байдаг хромосомын чухал бүтээгдэхүүн хэсэг юм. Бие махбодод биохимийн бүх процессын явцыг зохицуулж байдаг ферментүүд болон эсийн уургийн био нийлэгжих процесст нуклейны хүчлүүд ноёлох байр эзэлнэ. Нуклейны хүчлийн зохион байгуулалтын хууль нь уургийнхтай төстэй боловч уургийн төрлийн бодис биш юм. Нуклеины хүчлийн байгуулалт бүрд зөвхөн зургаан бүрэлдэхүүн зүйл оролцдог боловч янз бүрийн амьд бие дэх түүний молекулууд нэг нь нөгөөтэйгөө төсгүй байдаг. 

	 

	Нуклеины хүчилгүйгээр амьдрал байж чадахгүй. Түүний түүх нь газар дэлхийд амьдрал үүсэхийн урьдчилсан нөхцөл болж түүний үүсэлтэй зэрэгцэн буй болжээ. Бүх амьд юмс, түүний биеийн нарийн бүтэцтэйгээс үл хамааран, уураг, нуклеины хүчил гэдэг хоёр бодис заавал оролцдог. Уураг нуклеины хүчлүүд нь амьдралын үзэгдлийн олон талыг бүрдүүлнэ. Гэвч удамшлын мэдээллийн дамжихад нуклеины хүчил шавхагдашгүй юм. Тэдгээр нь организмын дархлааны урвалыг ихэсгэх, нян эсэргүүцэх чанарыг дээшлүүлэх зэрэг ерөнхий биологийн өргөн хүрээний үйлчилгээтэй билээ. 

	 

	Орчин үеийн шинжлэх ухааны мэдээгээр цөмийн бодисын хромосом нь аварга полимерт молекулууд бөгөөд бага хэмжээний уураг, нуклеины хүчлийн утаснаас тогтоно1. Түүнд, өмнөх үеэс авсан удамшлын эсүүд хүртээмжтэй бөөгнөрсөн байдаг. 

	 

	Цөмийн хромосомын нуклеины хүчлийн бөөгнөрөлд янз бүрийн хослолтой нуклеотитууд удамшлын программыг чиглүүлж байдаг. Өөрөөр хэлбэл, түүний эцэг эхээс хөгжиж байгаа организмын авсан бүх шинж чанарын илрээгүй хүч байдаг. Хүүхэд үрсийн улиран хувьсах процесст хуримтлагдсан чанар, дур хүсэл, төрөлх авьяасын удамшлын бүрэн цуглуулгатайгаар ертөнцөд төрөх бөгөөд нөхцөлт бус рефлексээр хэрэгжинэ. "Хүүхэд бүрд том хүний шинж байдаг" гэж хэлэлцдэг нь үндэсгүй биш юм. 

	 

	Иймд хүүхэд ертөнцөд удамшлын баялаг нөөц буюу урьдаас тогтоосон удамшлын биологийн программтайгаар төрөх бөгөөд өөрийн янз бүрийн онцлог чанартайгаар хөгжих боломжийг олдог. Гэвч энэхүү программ нь амьдралд ямар ч саадгүйгээр хялбархан хэрэгжихгүй бөгөөд орчны нөхцөлийн олон тооны нарийн харилцаа нөлөөлөлд орно. Бүр эрт хүүхэд ахуй үед нь дотоод механизмын хүчээр энэхүү чанарууд бүрэлдэн тогтоно. 

	 

	Удамшлын шинж тэмдгүүд өчүүхэн жижиг хэсэг хромосом-ген2-ээр дамжина. Хромосомын бүтцэд орж байгаа төрөл зүйн байгуулалт ховор чухаг, давтагддаггүй юм. Гений байгуулалтаар тун ижилхэн (нэг өндөгт ихрээс өөр) хоёр хүн хэзээ ч бий болоогүй юм. Шинэ бие тус бүр өөрийн өвөрмөц гентэй бөгөөд тэр нь хүний удамшлын хувийн онцлогийн бүрэлдэхүүн болж өгнө. Генүүд их тогтвортой бөгөөд үеэс үед дамжина. 

	 

	Германы эрдэмтэн Макс Штеембек (БНАГУ) эсийн цөмийн байдлын бүтцийг тодорхойлохдоо түүнийг цөмтэй жишиж үзсэн байдаг. Үүнд: ном бол эсийн цөм, түүний хуудаснууд хромосом, хуудасны үсгүүд ген гэжээ. 

	 

	Сперматозоид өндгөн эстэй нэгдэх явдлыг зөвхөн эрэгтэй, эмэгтэйн ген механикаар холилдож байгаагаар үзэж болохгүй. Энэхүү процесс маш нарийн байдаг. Үр тогтсон өндгөн эсийн (эвсэл үр) хромосомын аппарат түүний цаашдын хөгжлийг (зүйлийн хөгжил—онтогенез) цөмийн бүтцэд байгаа бүх хромосомын генээр тодорхойлно. 

	 

	Хүний хромосомын нийлбэр өөрөөр хэлбэл эс тус бүрийн 46 хромосомд ойролцоогоор 14 сая ген байдаг гэж эрдэмтэд тооцсон бөгөөд тэдгээрт ирээдүйн организмын хөгжил, шинжийг тодорхойлох удамшлын мэдээлэл байдаг. Зөвхөн эрэгтэйн ганц хромосомд (У) ойролцоогоор 14000 ген байдаг. Үүнд удамших чадвар, орчны харилцан үйлчлэх их үүрэг гүйцэтгэнэ. Эсийн хуваагдах процесст генүүд өөрөө өөрийгөө нөхөх чадварыг хадгалж байдаг. Энэ нь удамшлын үндсэн механизм юм. Иймд удамшин дамжих процесст ген гол үүргийг гүйцэтгэнэ. 

	 

	Бүр 20 гаруй жилийн өмнө Японы эрдэмтэн Тацимагийн туршлага бүх дэлхийд тархаж билээ. Тэр бээр удамзүйн түүхэнд анх удаа нэг хромосомын тусгаар генийг нөгөөд суулгасан байна. 

	 

	Генүүд нэлээд тогтвортой бөгөөд амьдралын туршид олсон дадлыг дараа үедээ дамжуулдаггүй. Гэвч тэр нь байгалийн нөхцөлд болон гадаад, дотоод хүчин зүйл биед зохиомлоор нөлөөлснөөс өөрчлөгдөж болно. Удамшлын тухай шинжлэх ухааны материалаас үзвэл физиологи, морфологи, биохими болон хүний бусад онцлогууд тухайлбал дээд мэдрэлийн үйл ажиллагааны онцлог нь ген, хромосомын хувьсамжийг үзүүлэх үүрэгтэй. Хувьсамж болно гэдэг нь зөвхөн ДНХ-ийн байгуулалтыг өөрчлөх бус, бас хөгжиж буй биеийн зүйлийн хөгжил, бүрдэлтийн нөхцөлд их бага хэмжээний өөрчлөлт үзүүлнэ. Хувьсамжийн дүнд буй болсон зүйл зөвхөн биед ашигтай шинж бүхий байх төдийгүй бас янз бүрийн төрөлхийн зэрэмдэг ямар нэгэн эрхтний дутуу хөгжил, биеийн бүтэц, тэнцвэргүй болох зэрэг шинж үүсэж болно. 

	 

	Хувьсамж үүсэх шалтгаан олон янз байдаг. Тэдгээр нь физик-химийн гаралтай гадаад орчны янз бүрийн хүчин зүйлст байж болно. Жишээ нь рентген гэрлийн туяа, ионжуулах цацрал зэрэг нь хувьсамжинд хүчтэй үйлчилнэ. Вирусийн хорт нөлөөнөөс болж хувьсамж үүсэж болно. Жишээ нь элэгний халдварт үрэвсэл, саа, сэрхнэд зэрэг удамшлын зэрэмдэг, хүний төрөлхийн гажиг ихэнхдээ вирустэй холбоотой боловч үргэлж халдварын гаралтай байхгүй. Байгальд олон тооны янз бүрийн вирус байх бөгөөд тэр бүгд удамшлыг өөрчлөн гэмтээх хүчин зүйл болохгүй. 

	 

	Улиран хувьсах хөгжлийн түүхийн явцад хусьсамж3нэвтрэн орж өөрийн зохих "засвар"-ыг хийдэг. Тэдгээрийг улиран хувьсах процессын эх үүсвэр гэж үзнэ. Чухамхүү удам зүйн удамших шинэ чанарыг үүгээр тодорхойлдог юм. Удамших чанар өөрийн эсрэг тал-хувьсамжийн явцад буй болдог хувьсамтгай чанартай үргэлж диалектикийн холбоотой байдаг. Удамшлын түүхэн бүрдэл болсон тогтвортой системд нэвтрэн орж буй хувьсамжийн урсгал нь тогтмол байгалийн шалгарлын хяналтад байж зарим хувьсамжийг хөнөөлгүй болгон, бие махбодын тодорхой тогтвортой хэв шинжийн бүрдлийг хангадаг. Ийнхүү гадаад орчны нөхцөл үр удмаа үлдээх явдалд ширүүн заазлалт явуулж, илүү амьдрах, зохицох чадвартай хэсгийг нь үлдээдэг. Үүнээс үзэхэд амьдарч буй бие махбодын зөв зүйтэй байгуулалттай нь үлдэж, бусад нь оршин тогтнохын төлөө тэмцэлд устаж үгүй болдог. Гэвч орчин үеийн соёлжсон хүн байгалийн шалгарлын эрхшээлээс улам бүр чөлөөлөгдсөөр байна. 

	 

	Хүмүүс хоорондоо удамшин нөхцөлдсөн биохими, дархлаа судлалын хэдэн арван мянган шинжээрээ яагаад ялгаатай нь дээр өгүүлснээс тодорхой болж байна. Тэдний хязгааргүй хослол нь байгалийн үзэгдлийн гайхамшгийг төрүүлж байна. Бүх хугацаанд газар дэлхий байж байсангүй, гений байгуулалтаар адил ч тун ижил хоёр хүн гэж байхгүй. Иймээс бодгаль тус бүр ховор чухаг юм (нэг өндөгний ирэх хамаарахгүй). 

	 

	Нэг ижил шалтгаантай ч гэсэн өвчний шинж тэмдгийн хэлбэр адил биш байдаг, өвчний явц тус бүрд өөр байх нь чухам л үүнд үндэслэнэ. 

	 

	Удамшил бол бодисын солилцоонд тодорхой чиглэлтэй программаар зохицуулагдсан биологи молекулын нууц түлхүүр юм. Бидний үзсэнчлэн олон тооны нарийн төвөгтэй процессын дүнд организмын ямар нэгэн шинж үүсэн тогтож хөгждөг. Удамшлын асуудлыг удамзүйн4 (генетик) тусгай шинжлэх ухаан молекулын түвшинд судалж байна. 

	 

	 

	Тодорхой хугацаа өнгөрөхөд эрдэмтэд "эрдэнэсийн авдрын" түлхүүрийг сонгон олж, удамшлыг судлан физикийн ухаан атомын цөмд нэвтрэн орсны нэг адил гений дотор орж, түүнийг чиглүүлэн удирдах болно. Тэгснээрээ амьд материйн нарийн зохион байгуулалттай организмын улиран хувьсах замыг тайлбарлахад туслах болно. Тэр цагт амьтан, ургамлын ашигтай шинжийг хөгжүүлэх, хортойг зогсоох "тушаал өгөх" боломжтой болно. Бидэнд өөрчлөгдсөн генийг хэвийнхээр сольж чадах цаг ирнэ. Ирээдүйд зөвхөн шилжүүлэн суулгах бус гүйцэд генийг нийлэгжүүлэх болно. Удамзүйн процесс, ялангуяа хүний удамзүй цаашид урьдчилан бэлтгэгдсэн программын дагуу түүний организмын хөгжлийг ухаалаг удирдан, хүний төрөлх чанарыг боловсронгуй болгоход нөлөөлөх болно. 

	 

	Энэ нь хүний амьдралыг уртасгах, удамшлын өвчний хүнд ачааллаас хүн төрөлхтнийг чөлөөлж, хүний чадал, авьяас билгийг бүрэн хөгжүүлэх боломжтой болгоно. Гэвч бидний уураг тархины зохион байгуулалт, нарийн нандин байдал, удамшлын механизмын бүх системийг мэдэхгүйгээр хүний удамшилд зохиомлоор нөлөөлөх тухай ярьж болохгүй юм. 

	 

	Ургийн хөгжилд нэг талаас эцэг эхийн бэлгийн эсэд байгаа удамшлын хүчин зүйл, нөгөө талаас хүрээлэн буй орчин-эхийн организмын түлхэц болох нөлөөгөөр явна. Удамшилд эцэг эхийн талаас үзүүлэх нөлөө адил байна. Гэвч эхийн биеийн байдлын тохиромжгүй талын өчүүхэн төдий өөрчлөлт (өвчин, хордлого) хөврөлийн хөгжилтийг өөрчилж, удамшлын хүчин зүйлийн чиглүүлэгч нөлөөг ихэсгэх буюу сулруулж болно. 

	Үр тогтох процессын ихэнх хэсгийг адгуусан амьтад дээр л судалсан юм. 

	Хүнд хүүхэд олсноос хойших анхны өдрүүдийн үр хөврөлийн хөгжилт үр тогтох процессыг маш бага судалжээ. Зөвхөн үр тогтсон өндөгний хөгжилтийн эрт үе нь саянаас тодорхой болж байна. Энэ талаар зохиомлоор үр тогтоосон өндгөн эсийн хүний хөврөлийн хөгжлийг судалсан туршлага нэлээд сонирхолтой юм. 

	 

	1954 онд эрдэмтэн Шеттльс хүний организмаас гадна зохиомол нөхцөлд өндгөн эсийн үр тогтолт амжилттай болсон тухай мэдээлжээ. 1955 онд Г. Н. Петровын туршлагад хүний хөврөл эхийн организмаас гадна 3 хоног хөгжсөн байна. 1960 онд Италийн эрдэмтэн Даниэле Петруччи "биологийн өлгий" бүтээж, 59 хоногийн турш хүний хөврөлийн хөгжлийг ажиглаж, бүх процессыг кино лентэд бичиж авчээ. Энэ нь эхийн биеийн гадна хүний хөврөлийн хөгжлийг судалсан хамгийн том туршлага байлаа. 

	 

	Сүүлийн үед ердийн нөхцөлд эхийн биед ургийн харагдахгүй явагддаг процессыг судлах шинжилгээ амжилттай явж байна. Жишээ нь 3 сартай урагт зүрхний цахилгаан бичлэг хийжээ. Эх барихын практикт хэт дууг хэрэглэж эхэллээ. Түүний тусламжтайгаар эмч, 2 сартай хүүхдийн ч зүрхний цохилтыг сонсох, умай дахь хүүхдийг харж түүний хэмжээ, өсөлт, умай дахь байрлал, ихэс байгаа газрыг тодорхойлж болох бөгөөд хоёр гурван ихрийн алин болохыг урьдчилан мэдэж болно. Шинжилгээний энэ арга ямар ч аюулгүй, тодорхой мэдээлэл өгөх бөгөөд гүйцэтгэхэд харьцангуй төвөгтэй биш юм5. 

	Эрүүл эмэгтэйн өндөг умай хүртэлх гуурсан уртыг 6—8 өдөрт туулна. Хэрэв өндөг гуурсны өөрийн замд амьдрах чадвартай сперматозоидтой дайралдахгүй бол үхнэ. Иймд бэлгийн хавьтал бүрд үр тогтохгүй. Эмэгтэйн бие гүйцсэн өндөг үр тогтоох шинжээ 24—48 цаг хадгалж чаддаг гэж урьдчилан тогтоожээ. 

	Хэрэв хурьцлын үед бие гүйцсэн өндгөн эс гуурсанд байх, эмэгтэй бэлгийн сэрлийн байдалд байвал үр тогтолт хялбар байж болно гэж зарим эрдэмтэд баталсан байдаг. Бэлгийн хавьтлын үед гэргий, нөхрийн хоёулын тачаал зэрэг илрэхэд (хоёулын тачаал зэрэгцэхийг—эупареуни) сперматозоид бие гүйцсэн өндгөн эстэй нийлэх тохиромжтой нөхцөл бүрддэг. 

	Үр тогтолт эмэгтэйн биеийн юмны ямар нэгэн тодорхой үетэй холбоогүй байдаг. Үр тогтолтыг дараах нөхцөлүүд: өндгөвчөөс бие гүйцсэн өндгөн эс ялгарах хугацаа, эмэгтэйн бэлгэ эрхтэнд сперматозоидын хөдлөх хурд, өндгөн эсийн үр тогтоох чадварын үргэлжлэх хугацаа нөгөө талаас сперматозоидын үр тогтоох чадвараа хадгалах хугацаагаар тодорхойлно. 

	Үр тогтсон өндгөн эсийн физиологийн бүх процесс (ижилших, ондооших) их хурдан явна. Үр тогтоогүй өндгөн эстэй харьцуулбал исэлдүүлэн ангижруулах процесс 70—80 дахин их болж дулааны бүтээгдэхүүн болон янз бүрийн тэжээлийн бодист зориулагдан хуваагдаж буй өндгөн эсийн нэвтрэх чанар нэмэгдэнэ. Иймд сперматозоид үр тогтоохоос гадна өндгийг идэвхжүүлж түүнд бодисын солилцооны идэвхт чанар, түүний цаашдын өсөлтийн хурдыг нэмэгдүүлнэ. Тухайн бие махбодын онтогенезийн хөгжил ингэж эхэлнэ. Эхний гурав-дөрвөн өдөрт үр хөврөл, умайн гуурсанд хөгжинө. 

	Үр тогтсон өндөг умайн гуурсаар аажим хөдөлж, умайн хөндийд очиж, тэнд түр байгаад түүнийг тойрч байгаа эсийн ялгарч буй фермент төст эдийг уусгагч онцгой чанарын бодисын нөлөөгөөр түүний салст бүрхэвчинд шигдэн сууна. 

	Өндөг бие гүйцэх үед умайн гадаргууг хучиж байсан салслаг бүрхэвч, өндгөвчийн гормоны нөлөөний дор хөөж, 4—5 дахин зузааран (жирэмсний өмнө 1—2 мм байсан зузаан нь 1 см-т хүрнэ) сийрэгжиж, цусаар дүүрнэ. Энэ нь умайн булчирхай томорч судас өргөсөж, цусаар дүүрэх нөхцөл болно. Энэ үед умайн салслаг бүрхэвчинд тэжээлийн бодис, эрдсийн давс (гликоген, өөх, уураг, аскорбины хүчил, бусад витаминууд, төмөр кальцийн давс) хуралдана. Умайн салслаг бүрхэвчийн нөхөн сэргээх энэ процесс нь үр тогтсон өндгийг хүлээн авч тэжээх бэлтгэл болж өгнө. 

	Өндөгний уутанцраас чөлөөлөгдсөн газрын өндгөвчинд юу болох вэ? Дээр дурдсанчлан энд үлдсэн эс хүчтэй үржиж тэнд шар пигмент цугларуулна. Дотоод шүүрлийн шинэ булчирхай-шар бие маш хурдан хөгжиж чухал гормонууд (прогестерон, релаксин) ялгаруулна. Эдгээр нь жирэмсний хэвийн явцад дөхөм үзүүлж, өндгөвчинд шинэ цэврүү боловсрох явдлыг зогсооно. шар бие үүсэх, түүний үйл ажиллагаа, ялгарсан гормонууд нь өнчин тархины бэлгийн булчирхайн гормон-пролактины нөлөөгөөр явна. Иймд цэврүү хагарах үеэс умайн салслаг бүрхэвч, бэлгийн аппаратад нөхөн сэргээх бэлтгэл нь өндөг боловсрох үед эстрадиол зохицуулдаг бол цэврүү хагарч шар бие үүсэх үеэс шар биеийн гормон прогестерон зохицуулах шинэ хүчин зүйл болно. Тэр нь үр тогтсон өндөг гуурсаар орж, түүнийг шигдэн суутал умайн салслаг бүрхэвчийг цаашид сэргээж, түүний хөгжилд түлхэц өгч, өндөг бэхлэгдэх бэлтгэлийг хангаж өгнө. 

	Эндээс үзэхэд умай нь өндөг хүлээн авч хөврөл хөгжих бэлтгэлийг урьдчилан хангана. Жирэмсний хөгжилтийн процессын үед мээм, умайн хөгжилтөд прогестерон бас түлхэц үзүүлнэ. Энэхүү гормоны нөлөөгөөр умай цусаар сайн ханаж түүний эд уян хатан болж сунах чадал ихэснэ. Энэ бүхэн нь үрийн хэвийн хөгжилтөд тус дөхөм болно. Түүнчлэн прогестерон, төв мэдрэлийн системийн үйл ажиллагаанд нөлөөлнө. Энэ гормон нь жирэмсний үед унтуулах болон тайвшруулах нөлөө үзүүлнэ. Суусан өндөгнөөс гарсан гормоны импульс өөрийн ээлжид шар бие хадгалагдах, үйл ажиллагаагаа явуулахад дөхөм үзүүлж түүний эсрэг үйлчилгээг зогсооно. 

	Өндгөвчийн шар биеийн үйл ажиллагаа тав зургаан сарын турш түр явагдана. Энэ хугацаанд тэр томорч өндгөвчний гуравны нэгийн хэмжээнд хүрч жирэмслэлтийг манан хамгаалагч мэт болох бөгөөд жирэмсний сүүлийн хэсэгт аажим үгүй болно. 

	Цэврүү өндгөн эсийн хамт бие гүйцэх үе, үр тогтсон өндгөн эсийг хүлээн авах умайн бэлтгэлийн үргэлжлэх хугацаатай тохирч байдаг. Умай, өвдгөвчний үеүдийг биеийн юмны үе нь өөртөө багтааж байдаг. Өндгөвч, умайд явж байгаа процесс хоорондоо нөхцөлдөж байх бөгөөд өндгөвчний гормонууд нь умайд явагдаж байгаа процессыг зохицуулж байдаг. Өндгөвчинд явагдаж байгаа процессыг өнчин тархины бэлгийн гормонууд зохицуулна. 

	Өндгөн үр овойсноос хойш ес дэх хоногт үр тогтсон өндөгний суулт дуусна. Өндөг ихэвчлэн умайн арын хананд буюу түүний ёроолд бэхлэгдэж хурдан өсөж эхэлнэ. Ингээд дунджаар 280 хоног буюу 40 долоо хоног, эх барихын 10 сар үргэлжилдэг жирэмслэлт хөгжинө. Гэвч хааяа бага хугацаагаар үргэлжилдэг жирэмсний үед (270 хоног) бүрэн амьдрах чадалтай хүүхэд төрдөг. Заримдаа жирэмслэлт 290 хоног, түүнээс ч их хугацаагаар үргэлжилнэ. Эхийн умайд охин хүүхэд, эрэгтэйг бодвол хурдан бие гүйцэж, хэдэн хоногоор түрүүлж төрдөг. 

	Үр тогтсон өндөг гуурсаар хөдөлж байх үедээ эс болон хуваагдах явдал үргэлжилж, фермент хуримтлагдаж байдаг ч гэсэн ерөнхий эзлэхүүнээрээ томрохгүй. Цусаар дүүрсэн умайн хананд бэхлэгдсэний дараа түүний өсөлт, биеийн хэмжээ томорч эхэлнэ. Энэ үеэс эхлэн үр хөврөл гэж нэрлэнэ. 

	Зур 4. Ураг эхэст бэхлэгдсэн хүйгээр дамжуулан тэжээл авдаг. 

	 

	 

	Умайн салст бүрхэвчинд бэхлэгдсэн өндөг удалгүй маш нимгэн цэлмэнгээр хучигдаж, хөрснөөс тэжээлийн бодис сорон авагч өчүүхэн үндэсний адил түүгээрээ дамжуулан цусаар дүүрсэн салстаас тэжээл авна. Ургийн өндөгний умайн хана талын цэлмэн шигүү саглайж, энэ газарт жирэмсний гурав дахь долоо хоногт цусаар маш баялаг болж зөөлөн хөвсгөр эхэс үүсэж эхэлнэ. Эхсээс фермент гормонууд (гонадотропин, холин, прогестерон, релаксин, эстрадиол), шүүрнэ. 

	Жирэмсний 3—4 сарын дараа прогестероны хэрэгцээ ихдэж, түүнийг эхэс ч боловсруулж эхэлнэ. Заримдаа энэ процесс алдагдаж үр зулбаж болно. Олонх эмэгтэйд жирэмсний 3—4 дэх сард үр зулбах аюултайг мэдэж байх нь чухал юм. 

	Прогестероныг бага хэмжээгээр ялгаруулдаг бөөрний дайвар булчирхайн гадар жирэмсний үед мэдэгдэхүйц ихсэж түүний үйл ажиллагаа нь нэмэгдэнэ. Эхэст буй болсон уутанцрын гормон жирэмсний үед сүү ялгарах явдлыг багасгана. 

	Эх үрийн цусны хооронд бодисын солилцоо явагддаг, гүйцэд бүрдсэн эхсийн цэлмэнгийн аппаратын талбай 10—14 м2 хүрдэг гэж эрдэмтэд тогтоожээ. Энд үед умайгаар минут тутамд 0,75 л цус гүйж жирэмсний сүүлийн хугацаанд ердийнхөөс 5—6 дахин ихэснэ. Эхэст эхийн ба ургийн гэсэн цусны эргэлтийн тусгаар хоёр систем байдаг учир эх ургийн цус хэзээ ч хаана ч холилддоггүй юм. Энэ хоёр систем шууд нийлэхгүй бөгөөд нэг нь нөгөөдөө шилжиж болохгүй. Ургийн цусны систем нь буй болохоосоо эхлээд тусгаар систем юм. Иймээс эх ургийн цус физик-химийн чанар, бүтцийн хувьд адил биш байдаг. Эхэс доторх ургийн цус, эхийн цуснаас хоёр давхар хучаас эдээр тусгаарлагдсан бөгөөд түүгээр дамжин эх ургийн хооронд солилцооны процесс явагдана. 

	Эхсээр дамжуулан үр хөврөл, эхийн цусаар тэжээгдэнэ. Эхэс нэгэн зэрэг ялгах, амьсгалах эрхтнийг орлоно. Өөрөөр хэлбэл насанд хүрсэн хүний организмд уушги, ходоод гэдэсний зам, бөөрний гүйцэтгэх ажиллагааг эхэс гүйцэтгэж өгдөг юм. Түүнчлэн гормоны үйл ажиллагааг гүйцэтгэхийн зэрэгцээ (прогестерон гаргах) жирэмсний хоёрдугаар үед үгүй болсон шар биеийг эхэс орлоно. Тухайлбал, мээмний сүү ялгаруулах бэлтгэлийг хангаж, түүний өсөлт, умайн суналт, өсөлтөд дэмжлэг үзүүлнэ. Энэ үед жирэмсэн эмэгтэйн цусанд эстроген гормон ихэснэ. Эхэс ургийн өсөлтийн хамт хэмжээгээрээ томорч, найман долоо хоногийн эцэс гэхэд умайн дотоод гадаргуугийн гуравны нэгийг, жирэмсний 6 сард түүний хагасаас илүүг эзэлнэ. Эхэс нь дугуй, хавтгай бин хэлбэртэй, цусаар дүүрсэн зүйл бөгөөд жирэмсний эцэст диаметрээрээ 18 см, зузаан нь 3 см, жин нь 500—600 гр-д хүрнэ. Эхэс урагтай хүйсээр холбогдох түүний дотуур цусны том судас (артери, хураах судасны 2 судас) явна. Жирэмслэлтийн эцэст хүйсийн урт 50—60 см-т хүрнэ. Ямар нэгэн шалтгаанаар эхэс дутуу хөгжвөл үр хөврөлийг үхэлд хүргэнэ. 

	Тэжээлийн бодис эхсийн цуснаас ургийн биед орохын өмнө эхсийн дотор биохимийн хэд хэдэн өөрчлөлтөд орсны дүнд ургийн хэрэглэхэд тохиромжтой болно. Түүнчлэн ургийн өсөлтөд хэрэглэхэд тохиромжтой болно. Мөн ургийн өсөлтөд хэрэгцээтэй тэжээлийн бодис, витамин, фермент, зарим давс эхэст "нөөц" хэлбэрээр цугларна. 

	Гормоны үйлчилгээгээр эхэс нь нэвтрүүлэх чанарыг онцгой хадгална. Эхэс олон тооны эмийн болон тайвшруулах бодис, гормон, витаминуудыг нэвтрүүлнэ. Жирэмслэлт хэвийн явж буй тохиромжтой нөхцөлд эхсээр дамжин ургийн хөгжлийн тухайн үед хэрэгцээтэй тэжээлийн бодис хүрэлцээтэй хэмжээгээр урагт орно. 

	Эхэс олон тооны эмгэг төрөгчид (сүрьеэ, тэмбүү, иж балнад, стафилококк, стрептококк токсоплазм, саа, халдварт шарлалт, томуу, салхин цэцэг, улаан эсэргэнэ) үүсгэгчид болон үйлдвэрийн хор (цагаан тугалга, мөнгөн ус, хүнцэл), архи никотиныг нэвтрүүлдэг. Эхсийн хамгийн их нэвтрүүлэх чадал ургийн хөгжлийн долоо дахь сард хүрч, цаашид аажмаар багасна. Гэвч зарим бодис (сальварсан, висмут, иод, цайр), нянг эхэс нэвтрүүлдэггүй. 

	Биеийн температурыг ихэсгэхэд хор, алкоголь, никотин бусад хортой хүчин зүйл, ялангуяа хүчилтөрөгч дутсан нөхцөлд эхсийн хориг тавих үйл ажиллагаа алдагдаж нэвчимтгий болдгийг амьтанд хийсэн туршлагаар тогтоожээ. 

	Иймд эхэс нь эх ургийн организмын хоорондох нэлээд нарийн өвөрмөц хаалт бөгөөд түүгээр дамжин бодисын солилцоо чөлөөтэй явах боловч удамшил дамжихгүй. Өөрөөр хэлбэл эхэс нь ургаас эхэд, эхээс урагт бодис дамжихад хяналт тавих, хуваарилах үүргийг гүйцэтгэнэ. 

	Гэвч эхсийн нэвтрүүлж байгаа бодисын дотор урагт хортой бодис ч байж болно. Улиран хувьсах явцад эхсийн хаалт хийх үйл ажиллагаа хөгжиж, боловсроход л хэргийн гол учир оршино. Иймээс түүний дасан зохицуулах механизм нь эхийн цусанд тогтмол байдаг хий, уураг, өөх-тос, нүүрс-ус, фермент, гормон, бусад бодис үрд орох явдлыг амархан зохицуулна. Гэхдээ организм хараахан дадаагүй химийн шинэ бодисуудыг тэр бүр зохицуулж чадахгүй байж болно. 

	Жишээлбэл эхсээр антибиотикууд амархан нэвтрэх бөгөөд эхийн цус, эдийг бодвол ургийн биеэс удаан ялгарна. Хэрэв бага тунгаар антибиотикийг давтан хийвэл ургийн эдэд цугларч түүнд хортойгоор нөлөөлнө. Жирэмслэлт хөгжих тутам эхсийн антибиотик нэвтрүүлэх чадал улам ихэснэ. 

	Ураг эхийн бие махбодын байдлаас харилцан шалтгаалах маш нарийн холбоотой байдаг. Жишээлбэл, жирэмсний хоёрдугаар хагаст эх ургийн дотоод шүүрлийн булчирхайн хооронд физиологийн тодорхой тэнцүүр буй болсон байдаг. Эхийн биеийн булчирхайн хэт ажиллагаа нь урагт байгаа энэ булчирхайн ажиллагааг сулруулах юм уу, эсвэл жирэмсэн эмэгтэйн булчирхайн ажиллагаа дутвал урагт байгаа тэдгээрийн ажиллагаа ихэснэ. Хэрэв жирэмсний хоёрдугаар хагаст нойр булчирхайг авбал шижингээр өвдөхгүй бөгөөд ургийн нойр булчирхай тэгшитгэн ажиллаж эхэлнэ. Хээлтэй амьтны бамбай булчирхайг авахад ургийн бамбай булчирхай өөрийн үйл ажиллагааг ихэсгэж байсныг хөхтөн амьтдад хийсэн туршилтаар тогтоожээ. Ер нь хээлтэй амьтны ямар нэгэн эрхтнийг авахад ургийн зохих эрхтэн түүний үйл ажиллагааг өөртөө авч эхийн биеийн төлөө "ажиллаж" байжээ. Иймд эхийн умай дахь ураг зөвхөн хэрэглэгч биш юм. 

	Хижээл насны эхэд дотоод шүүрлийн аппаратын ажиллагаа багасахад ургийн дотоод шүүрлийн булчирхайнууд хүчтэй ажиллаж, ураг өөрөө цагаасаа өмнө хөгжсөний дүнд наслалт нь багассан хүүхэд төрж (эртэдсэн) ч болдог байна. 

	Хоёр биеийн (эх, ураг) нарийн нягт холбоо нь олон мянган жилийн түүхэн хөгжлийн туршид бий болжээ. Ураг, жирэмсний биед гаднын өвөрмөц цочруул болж, умайн мэдрэлийн цочруулаар дамжуулан олон тооны тусгал урвалыг үүсгэнэ. 

	Ураг хөгжин бүрэлдэхэд эхийн биед ихээхэн шаардлага гарах бөгөөд физиологийн тохиромжтой байдлын төлөө тэмцлээ ихэсгэж, ердийн байдалд хадгалагдаж байсан амьдралын хүчээ өрнүүлэн далд бүх нөөцөө дайчилж хариулна. 

	Ургийн хэвийн хөгжилд эхийн биеийн байдал шийдвэрлэх ач холбогдолтой. Хүүхэд төрөөгүй байхад эх, ургийн бие нэгдмэл юм. 

	Ургийг умайд байх үед нь хамгаалах явдал их ач холбогдолтой бөгөөд ирээдүйн хүний эрүүл мэнд амьдралын энэ л үед бүрэлдэн тогтоно. Жирэмсэн эмэгтэй спиртийн ундаа хэрэглэх, тамхи татахыг цээрлэвэл зохино. Мөн эмчийн зөвшөөрөлгүйгээр ямар ч эм хэрэглэж болохгүй. Тэдгээр нь цусаар дамжин хүүхдийн биед ороод түүнд хортойгоор нөлөөлж болно. Зарим антибиотик, сульфаниламидын бэлдмэл ургийн дотоод шүүрлийн булчирхай, мэдрэлийн системийг гэмтээж, ямар нэгэн эрэмдэг хөгжилтөд хүргэж болно. Эмийн бодист ургийн мэдрэмтгий чанар их байдаг. Жишээлбэл жирэмсний эхний сард эмэгтэйг тетрациклинээр эмчлэхэд хүүхдийн араг ясны хөгжилт саатаж, шүдний хөгжил хоцорч болно. Жирэмсэн хүнд дикумарин, кортизоныг хэрэглэх шаардлагагүй. Токсоплазмын үед эмчилгээний сайн үр дүн өгдөг хлоридин, дараприм зэрэг эм төрөх хүүхдэд тохиромжгүй нөлөө үзүүлж болох учир жирэмсний есөөс дээш долоо хоногоос өмнө хэрэглэж болохгүй. Трихоменозыг эмчлэхэд үр дүнтэй метранидазолыг жирэмсний үед хэрэглэхийг зөвшөөрдөггүй. Жирэмсний үед гормоны бэлдмэлүүдийг нэлээд болгоомжтой хэрэглэх хэрэгтэй. Жишээлбэл эр бэлгийн гормоныг (андрогенууд-метилтестострон г. м.) жирэмсний эхний үед хэрэглэхэд охин үрийн бэлгэ эрхтний хөгжилтийг буруу болгож болно. Жирэмсний эхний гурван сарыг "эгзэгтэй үе" гэж тооцож, энэ үед зөвхөн онц шаардлагатай гэж үзвэл эмчийн заавраар хэрэглэнэ. Жирэмсэн хүн ямар ч нөхцөлд дур мэдэж эм хэрэглэж болохгүй. 

	Жирэмслэлтийг зогсоох зорилгоор нэгэн эмэгтэй хинин хэрэглэсэн байжээ. Тэр бээр бодсондоо хүрсэнгүй, харин хүүхэд нь умай дотроо хининээр хордож сонсголын эрхтэн, мэдрэлийн систем нь гэмтэлтэй төрснөөс эхийнхээ хөнгөмсөг зангаас насан туршид шаналжээ. Хэрэглэсэн эм нь жирэмсэн эмэгтэйд ашигтай байвч хүүхдэд хортой нөлөө үзүүлсэн удаа олон байдаг. Ураг химийн гэмтлээс бүрэн хамгаалагдсан тийм үе гэж хэзээ ч байхгүй. Үр тогтсоноос хойш 28—49 дэх хоногийн хооронд янз бүрийн төрлийн химийн бодис, хорыг хүлээн авамтгай бөгөөд мэдрэмтгий байдаг. Иймээс ч "эхийн өлгийд" байгаа төрөөгүй хүүхдийн хажууд эх баригч, хүүхдийн эмчээс гадна үр хөврөл судлагч буюу перинатологич заавал байх шаардлагатай. 

	Жирэмсэн эмэгтэй ионжуулах цацрагаас зайлсхийж байх хэрэгтэй бөгөөд туяагаар умайг шарахад ургийг гэмтээж, үхэх, зулбах явдалд хүргэж болно. Жирэмсний эхний 3—4 сард рентгений ямар нэгэн шинжилгээг хийхгүй байх нь зүйтэй. Хромосомын өвчлөлд түлхэц болох нэгэн хүчин зүйл бол ионжуулсан туяа юм. 

	Жирэмсэн эмэгтэйн бие хэт даарах буюу халах, удаан хугацаагаар сэтгэлээр шаналах, цочирдох, өлсөх зэрэг нь ургийн хөгжилтөд муугаар нөлөөлнө. Жирэмсэн эмэгтэй наранд хэт халж, цэв хүйтэн усанд орж болохгүй. Түүнчлэн жирэмсэн эмэгтэй эрүүл ахуйн журмыг сахихын зэрэгцээ өөртөө сэтгэл санааны цовоо сэргэлэн байдал, гоо сайхны өөдрөг сэтгэлтэй байхыг ямагт эрмэлзэж, сэтгэлзүйн болон биеийн хөдөлмөрийн хэт ачааллаас зайлсхийж, сайн унтаж байх зэрэг нь ургийн хэвийн өсөлтөд их чухал билээ. Хүүхэд төрөхөөсөө өмнө эхийн мэдрэл, сэтгэлийн шаналгаа, гаднын цочролыг мэдэрч эхэлнэ. Жишээлбэл, жирэмсэн эмэгтэйн хажуу айл чанга шуугиан гаргахад ургийн зүрхний цохилт өөрчлөгддөгийг Шведийн эрдэмтэн электрон чагнуурын тусламжтайгаар тэмдэглэжээ. Жирэмсэн эмэгтэй уянгын дуу сонсоход ураг тайван байдаг, яндан, төмөр цохиход үүссэн дууны үед их хөдөлдгийг олон жирэмсэн эмэгтэйд асуулт тавьсан судалгааны замаар нотолжээ. 

	Эх халдварт өвчнөөр өвдөх жишээлбэл амьтдаас халдах халдвар (бруцеллез, токсоплазмоз, листетоз), вирусийн өвчнүүд, томуу, саа, улаан эсэргэнэ, гахай хавдар, сэрхнэд, улаан салхин цэцэг, халдварт гепатит мэт нь ургийн хэвийн өсөлтийг өөрчлөх буюу хүндээр гэмтээж болно. 

	Ирээдүйн эх бүх хэрэгслийг ашиглан өөрийгөө халдвараас сэргийлэх хэрэгтэй. Хүн олноор цуглардаг газраас (театр, кино, цуглаан г. м.) зайлсхийж өвчтөнтэй хутгалдахгүй байвал зохино. Түүнчлэн ямар ч буруугүй мэт тархсан вирусийн халдвар, ханиад өвчин ч ирээдүйн хүүхдэд аюул учруулж болно. Хөгжиж байгаа урагт вирусийн халдвараас гадна нян ихээхэн хор учруулж мэднэ. Ялангуяа жирэмсний хоёрдугаар хагаст тэмбүү, хумхаа, балнад өвчин их хор хүргэж болно. 

	Халдвар орохоос хамгаалах хүний биеийн нэг урвал бол түүхий бие эмгэг төрөгчийн эсрэг өвөрмөц бодис-эсрэг биеийг ялгаруулан гаргах чадвар юм. Умайд хөгжиж байгаа ураг өөрийн эсрэг бодисыг үүсгэхгүй, түүнийг эхсээр дамжуулан эхээсээ хүлээн авна. Болзошгүй халдвараас жирэмсэн эмэгтэй зөвхөн өөрийгөө төдийгүй ирээдүйн үрээ аюулгүй болгохын гол учир үүнд байна. 

	Эхийн бие махбодын бодисын солилцооны өөрчлөлт, солилцооны хортой бүтээгдэхүүнийг гадагш ялгаруулах явдал муудах, түүнчлэн цусанд хүчилтөрөгч дутах (цус багадах, бөөрний өвчин, багтраа, цусны даралт ихдэх үед) зэрэг нь ургийн өсөлтөд хортойгоор нөлөөлж болно. 

	Жирэмсний эхний хагаст эмэгтэйн дотоод шүүрлийн булчирхай зөв ажиллах нь ураг, ирээдүйн хүүхдийн хэвийн хөгжилтөд ихээхэн ач холбогдолтой. Эхийн цусанд гормон дутах, илүүдэх нь уургийн хөгжилтөд тааламжгүй нөлөөлнө. 

	Жирэмсэн эмэгтэй ялангуяа жирэмсний эхний сард чанартай хоол тогтмол идэх хэрэгтэй. Хүнсний зүйлд чухал хэрэгцээтэй уураг, витамин, эрдсийн давс, бичил элементүүд дутвал ургийн зөв өсөлтийг эвдэж түүнийг сөнөхөд хүргэх буюу ямар нэгэн зэрэмдэг байдал ч үүсгэж болно. Ялангуяа А, Е, D, С, В бүлгийн витамин чухал хэрэгцээтэй. Жишээлбэл: D витамин сульдаагаас хамгаална. Харин Е витамин дутвал жирэмслэлтэд ч аюул учруулж болно. Жирэмсний сүүлийн хагаст ч хортой хүчин зүйл нөлөөлж, хүүхдийг "физиологийн дутуу хөгжилтөд" хүргэж ч болдог. Жирэмсэн эмэгтэй хоёр хүний төлөө идэж, амьсгалах хэрэгтэй гэж ч ярьдаг. 

	Гэвч жирэмсэн хүний хоол тэжээл хангалттай байхаас биш хэтэрхий их байж болохгүй. Ер нь их бага аль нэг тал руугаа хазайх нь зохисгүй. Ялангуяа нүүрс-усыг хэтрүүлж болохгүй. Нүүрс-усыг хэт их хэрэглэвэл хүүхэд хэт том, бие сул, өлчир биш төрдөг. Жирэмсний хоёрдугаар хагаст мах, загас, хурц зүйл (чинжүү, гич) хэрэглэхийг нэлээд багасгах нь чухал. Энэ үед ногоо, сүүн бүтээгдэхүүн тохиромжтой байдаг. Эрдсийн давс, витаминаар баялаг ногоо, жимс, жимсгэнийн төрлийн зүйлийг их хэрэглэх хэрэгтэй. 

	Ургийн хэвийн биш хөгжилт бэлгийн үүсгэл эсийн өөрийнх нь (өндгөн эс, сперматозоид) чанараас шалтгаалж болно. Иймд хэрэв хүүхэд өсөлт хөгжлийн согогтой, гүйцэд биш төрөх явдал тэр бүр эхийн буруу биш байдаг. Бүрэн хэвийн эрүүл өндгөн эсээс ураг гаж хөгжиж болно. Энэ нь бүрэн гүйцэд биш сперматозоидтой үр нийлсний уршиг юм. Иймд хүүхдийн хөгжилт, ирээдүйн эрүүл үеийнхний төлөө хариуцлага зөвхөн эхэд биш мөн эцэгт нэгэн адил хамаарна гэдгийг ухаарах хэрэгтэй. 

	Жирэмсний эхний саруудад үр хөврөл нь гэмтээх хүчин зүйлийн нөлөөнд маш өртөмтгий байдаг. Өөрийн хөгжлийн эхний 5—8 хоног, эхсийн хөгжлийн үед үр хөврөл нь эхийн орчны олон тооны хортой хүчин зүйлийн үйлчлэлд эмзэг байдаг, тогтоож тодорхойлох боломжгүй шалтгаанаар амархан задардаг. Эр хүйсийн хөврөл эм хүйсийнхийг бодвол их мэдрэмтгий бөгөөд олонтоо үхнэ. Өндөг эхлэн хуваагдах, умайн салст бүрхэвчинд бэхлэгдэх үе нь хөгжиж байгаа бие махбодын эрхтэн систем хөтөлбөрийн процесс биелэх үетэй тохирч байдаг. Энэ үед үр хөврөл гэмтэх явдал аюултай. Эдгээр нь ургийн хөгжлийг гаж буруу, эсвэл хүүхдийг төрөлхийн өвчтэй болгох нь цөөнгүй байдаг. 

	Эрүүл эмэгтэйн бие гүйцсэн өндөг өндгөн үр овойсны дараа үр тогтож түүний ихэнх хэсэг нь хөгжлийнхөө эхний өдөр үхнэ. Тиймээс жирэмсэн эмэгтэйн эрүүл мэндийг хамгаалж, түүнийг өвчин, хордлогоос сэргийлэх нь чухал. 

	Хөврөл, үр умайн доторх хөгжлийн үедээ халдвар тордлогын гэмтээх нөлөөг нас гүйцсэн бие махбодыг бодвол арай өөр хүлээн авах бөгөөд жирэмсний эхний хагаст гэмтээх хүчин зүйлийн нөлөөнд өгөх хамгаалах урвал урагт байхгүй байдаг нь түүнийг эрэмдэг зэрэмдэг буюу үхэлд хүргэнэ. Энэ үед эхсийн хаалт хийх үйл ажиллагаа багасаж, нэвтрүүлэх чадвар ихэссэнээс хорт бодис насанд хүрсэн хүмүүсийг бодвол ургийн цуснаас нугасны шингэн, уураг тархинд нэлээд их хэмжээгээр нэвтрэн орно. Үүнд ургийн бие гүйцээгүй байдал, тухайлбал түүний ферментлэх тогтолцоо элэгний хор эсэргүүцэх үйл ажиллагаа дутах явдал түлхэц өгнө. Иймд ургийн биед хэрэгцээгүй химийн бодисын задрахад үүссэн бүтээгдэхүүн удаан ялгарснаас хордуулах хэмжээнд хүртэл цугларна. 

	Жирэмслэлт хөгжих тутам ургийн орчныхоо хортой зүйлд тэсвэрлэх байдал нь ихэснэ. Ургийн бие өвчин үүсгэгч янз бүрийн хүчин зүйлсийг эсэргүүцэн тэмцэх идэвх ихсэж эхэлнэ. Энэ нь ургийн биед эрхтэн систем боловсрон хөгжиж, хамгаалах, дасах механизм, нөхөх урвал үүссэнтэй холбоотой юм. Гэвч ургийн хөгжилтөд муу нөлөө үзүүлдэг олон хүчин зүйл нь шууд түүнийг тэр бүр үхэлд хүргэхгүй бөгөөд хүүхдийн амьдрах чадварыг их багасгаж, түүний хөгжилтөд онц нөлөөлөхгүй боловч нэлээд ноцтой согог үүсгэнэ. 

	Хөгжлийнхөө эхний хоёр долоо хоногт хөврөлийн хэмжээ диаметрээрээ 1,5—2 мм-ээс ихгүй байхад, харин нэг сард түүний цул нь үр тогтоогүй өндгөн эстэй харьцуулахад 10000 дахин томорч уртаар 1 см, жин нь 1 граммд хүрнэ. Эхний нэг сарын туршид цусны судас хөгжиж 3 дугаар долоо хоногийн эцэст (18 дахь хоногт) зүрх болхидуухан агшиж эхэлнэ. Энэ үеэс эхлэн жирэмсэн эмэгтэйн биед хоёр зүрх цохилно. Үр хөврөлийн зүрх нь ердийн гуурснаас бүрдэж, түүгээр цус тасралтгүй ганц чиглэлээр урсана. Энэхүү гуурс нь цаашдын хөгжилдөө олон хавхалгатай дөрвөн тасалгаатай зүрх болдог. Хөгжлийнхөө хоёр дахь сарын турш зүрх баруун зүүн хоёр хагас болж эхлэх бөгөөд эхэс хүчилтөрөгчийн эх үүсвэр болохоо больж, бие махбод уушгины амьсгалд шилжиж, төрсний дараа уушгины цусны эргэлт эхлэх үед л энэ процесс төгсөнө. Төрсөн үеэс л зүрх олон тооны бүх цусны судас, уушгины судсаар цус шахахад бэлэн болсон байдаг. 

	Гурван долоо хоног хагасаас уураг, тархи, нурууны нугас, түүнээс хойш удалгүй чих, нүд, бамбай булчирхай, элэг, уушги, гэдэс үүснэ. Дөрөв дэх долоо хоногт эхсийн цусны эргэлт бүрдэнэ. Тав, зургаа дахь долоо хоногоос гар хөлийн үүсвэр эхэлж, долоо дахь долоо хоногоос шүдний эх үүсвэр буй болж, хурууны үүсвэр илэрнэ. Найм дахь долоо хоногт царвуу, тавхай үүссэн нь тодорхой болно. Найм дахь долоо хоногийн дундуур арьсны мэдрэмтгий чанар хөгжиж аажмаар хүртэхүй мэдрэл бүрэлдэнэ. 

	Хоёр дахь сарын эцсээр ургийн өндөг өөрийн бүрхүүлийн хамт умайн бүх хөндийг эзэлж умайн томорно. Түүний урт 4 см орчим, жин 4—5 гр, ерөнхий багтаамж нь тахианы өндөгний хэртэй болж толгойн багтаамж үлдсэн бүх биеийн багтаамжтай бараг тэнцэнэ. Сармагчных шиг навшгар хамартай, доод эрүү нь урагш түрсэн нүүртэй болно. Энэ үед ургийн үндсэн эрхтэн системийн суурь хэлбэржин тогтож дуусаж зөвхөн идэвхтэй өсөлт, ургийн үл үзэгдэх амьдрал л явагдана. Хоёр сартай үр хөврөлийн жингийн 97 хувь нь ус байдаг ч гэсэн түүнийг ураг гэж нэрлэж болох болсон байна. 

	Ургийн умайн хөгжилтийн гурав дахь сараас тэнцүүрийн эрхтэн-сонсголын аппарат ажиллаж эхэлнэ. Энэхүү гайхамшигт "хөдлөх төв" өөрийн биеийн байрлалыг зөвхөн бэхлээд зогсохгүй эхийн байрлал, хөдөлгөөнийг бэхжүүлнэ. Эхийн биеийн хөдөлгөөн, байрлал нь ургийн булчинг бэхжүүлж өгнө. Жирэмсэн хүн заавал хөдөлж байснаар ургийн хөгжилтийг сайжруулна. 

	Гурван сартай ураг хүний дүрсийн шинжээ хэдийн олсон байна. Түүний урт 9 см, жин 45 гр, толгой хүзүү нь эгцэрч, бүх уртын хагасыг эзэлж, уруул нь хөхөлт хийж байгаа мэт хөдөлдөг болно. Нүүр нь дүрсээ олж, хөл, гарын хуруу хөгжинө. Энэ үед арьс нимгэн, толигор түүний доор цусны судаснууд гэрэлтэж ураг өөрөө их туранхай харагдаж нимгэн арьсан дороос булчин яс нь ялгарна. Ургийн араг яс мөгөөрс байх бөгөөд хожим аажмаар ясажна. Арьсны доорх өөхөн давхар байхгүй байна. Ургийн араг яс, булчингийн эд тодрох бөгөөд энэ үед ураг өөрийн анхны хөдөлгөөнийг хийж, дөрөв дэх сарын сүүлээс эх мэдэрнэ. Энэ үед зүрхний цохилтыг сонсож болно. Эхийн зүрхний цохилтоос ургийн цохилт бараг хоёр дахин хурдан, түүнтэй ер тохирохгүй байна. 

	Дөрвөн сартай ургийн урт 16 см, жин 120 гр байна. Таван сарын эцэст ургийн жин 300 гр-д хүрнэ. Жирэмсний сүүлийн гурван сард ураг онцгой хурдан хөгжиж, жин нь нэмэгдэнэ. Энэ хугацаанд түүний жин 5 сарынхтай харьцуулбал 6—7 дахин нэмэгдэнэ. 

	Гадна бэлгэ эрхтэн бэлгийн хромосомын удамшлын мэдээллийн нөлөөгөөр ойролцоогоор 7 дугаар долоо хоногоос эхлэн хэлбэржинэ. Энэ үеэс ургийн бэлгийн үүсвэрийн ялгаварлалтын процесс эхэлж, энэ үеийг хүртэл хөврөлийн гадна тал бэлэггүй юм шиг байна. Хөврөлийн 6—12 долоо хоног хүртэл (гонад) бэлгийн булчирхайтай байх бөгөөд эрэгтэй эмэгтэй эрхтний алин болох нь мэдэгдэхгүй байна. 

	Хөврөлийн дотоод хүйс хэвийн үр тогтохоос эхлэн тодорхой болсон боловч хоёр хүйсэд хэвээр байна. Цаашид бэлгийн үүсвэрийн гадна хөгжилт явна. Нэг хэсэг нь идэвхтэй хөгжиж, нөгөө хэсэг нь аажим хатна. Үүний дүнд бэлгийн анхны шинж гарч бэлгийн гадаад ялгаа илэрнэ. Бэлгийн анхны овгор хоёр нугалаанаас тогтсон хоёр хүйсэд ижил үүсвэрийн эрэгтэй үрээс эрэгтэйн бэлгэ эрхтэн, шээсний сүвний хамт хуухнаг эмэгтэй үрээс хэлүү, бэлгийн их бага уруул хөгжинө. Эрэгтэй үрийн бэлгэ эрхтэн ялгаран хөгжих нь эмэгтэйг бодвол нэлээд эрт эхэлж бүр 12 дахь долоо хоногт дууссан байна. Ургийн бэлгийн дотоод эрхтэн гадна хэсгийнхээсээ нэлээд өмнө хөгжинө. Дотоод хөгжлийн 15 дахь долоо хоногт эрэгтэйн бэлгийн гормон (тестостерон) боловсорно. Гэхдээ эхлээд бөөрний булчирхайд, дараа нь бэлгийн булчирхайд боловсордог. Эмэгтэйн бэлгийн булчирхайн гормонууд арай хожуу боловсорно. Энэ үед бэлгийн гормоны нөлөөгөөр хүйсийн шинжийг тодорхойлох бэлгийн төвийн ялгавар гипоталамусад хэлбэржиж дуусна. 

	Ингэж үрийн дотоод шүүрлийн аппаратын үйл ажиллагаа эрт эхэлж, ургийн өсөлт, бодисын солилцооны процесс, түүний бэлгэ эрхтний ялгаварт нөлөөлж үйлчилнэ. Ургийн төв мэдрэлийн систем бэлгийн гадна эрхтний хэлбэржилтэд эрэгтэйн бэлгийн гормон (андроген) гол үүрэг гүйцэтгэх бөгөөд түүний нөлөө байхгүй бол эм хүйс рүү хэлбийх бөгөөд энэ процесст эмэгтэйн бэлгийн гормон (эстроген) нөлөөлөхгүй. 

	Умайн амьдралын дөрөв дэх сард ургийн гадаад байдлаар түүний хүйсийг тогтоох боломжтой болдог. 

	Умайн амьдралын эхний хагаст, мэдрэлийн систем амьсгалах, хоол боловсруулах, цусны эргэлтийн эрхтний хөгжилт дуусна. Тав дахь сар эхлэхээс өмнө цус бүтээх гол газар нь элэг байх бөгөөд их эрт буй болно. 4—5 сартай ургийн элэг гликогеныг цугларуулж цөс боловсруулна. Энэ үеэс эхлэн хөл, гарын хуруунд хумс урган эхэлж, нүүрнээс бусад газрын арьсан дор өөхөн эслэг цугларна. Иймээс 5 сартай хүүхдийн нүүрний арьс үрчлээстэй байдаг. Энэ үед хөхөх рефлекс үүсэж, ургийн урт 25 см, жин 400 граммд хүрнэ. 5—6 дугаар сараас эхлэн ургийн орчны шингэнд шээс, шээсний хүчил ялгаруулж бөөр ажиллаж эхэлнэ. Төрсөн үеэс эхлэн хоёр бөөрөнд сая орчим шээсний жижиг сувгууд ажиллана. Жирэмсний 6 дугаар сарын эцэст ургийн урт 30 см, жин 600 гр, түүний бие нарийн үсээр битүү хучигдсан байна. Долоон сарын эцэст ургийн урт 35 см, жин нь хоёр дахин өсөж, 1300 граммд хүрч, толгойноос бусад биеийн бүх хэсэг үсгүй болно. 

	Ургийн хөгжлийн энэ үед ургийн өсөлт үндсэндээ дуусаж, эрэгтэй хүүхдийн төмсөг хуухнагтаа орно. Нүд нь нээгдэж, толгойн үсний урт 0,5 см болно. 8 сар хагас болоход ургийн урт 45 см, жин 2400 граммд хүрнэ. Төрөх үед ургийн биеийн ерөнхий урт 50—60 см, жин бараг 3,5 кг болно. 

	Умайд байгаа ураг хоёр нягт бүрхүүлээр (гадна-хорион, дотор-амнион) хучигдаж, дотроо 4,5 литр орчим ийлдсэн шингэнтэй том цулцан байдалтай болсон байна. Ургийн орчны шингэн дотор ургийн бодисын солилцооны онцлогийг харуулсан шээг, шээсний хүчил, давс, сахар, гормон, фермент, уураг, өөх-тос зэрэг химийн нэгдлүүд байна. 

	Энэхүү шингэний ач холбогдол маш их. Тэр нь түүний дотор байгаа ургийн биеийг ханатай нь наалдахаас хамгаалах, ургийн хөдөлгөөнд тохиромжтой нөлөөлж, бүх чиглэлдээ ямар ч саадгүй хөгжих боломж олгож, хөврөлийг тойрсон даралтыг тэнцүүлж, гаднын цохилт түлхэлтийг зөөлрүүлж өгнө. Ураг эхэстэй нийлсэн хүйсийн судалд чөлөөтэй дүүжлэгдэж байна. Ураг шингэнийг үе үе залгиж, тэгснээрээ хоол боловсруулах аппаратыг ирээдүйн ажиллагаанд нь бэлтгэнэ. Ус дутах буюу их байх нь ургийн зөв хөгжилтөд саад хийж, түүнийг төрөлхийн эрэмдэг зэрэмдэг болох бас нэг шалтгаан болж өгнө. Хөгжлийн эхний шатанд хөврөлийн бүх эс ижил байх бөгөөд бодисын солилцооны өвөрмөц биш үүрэг гүйцэтгэж, удамшлын нэгэн ижил мэдээлэл авч явах бөгөөд одоохондоо "өвөрмөц шинжгүй" өчүүхэн юмны амьдралыг бүтээх гэж байгаа гайхалтай амьд бүтээцийн цуглуулгад байна. Эхний үед "эзэнгүй" мэт эдгээр эсүүд хөгжлийнхөө өөр шатанд зүрх, элэг, бөөр, булчин, булчирхайн эд буюу уураг тархины эс болон хувирч, бүх бие махбодыг хамгаалах, эрүүл байх физиологийн бүрэн-эсийн ялгаралт явахад хэрэгтэй гормон, фермент, бусад олон тооны нийлмэл бодисуудыг боловсруулахад "сургана". 

	Шинэ үеийн эс бүр ямар нэгэн тодорхой хязгаарлагдмал "үүрэг"-ийг биелүүлэхийн тулд бэлтгэгдсэн, өвөрмөц шинжтэй болсон байдал илэрнэ. Энэ үед бүлэг эс бүр түүний мэдээллийн хэсэгт багтсан бага хэсгийг л зохицуулна. Удамшлын зааврын аль хэсэг тэдгээрт онцлон зориулагдсаныг тэдгээр эс "мэднэ". Тэдгээр нь өөрийн барилгыг бүтээж, тодорхой эрхтэнд үзүүлэх үүргээ бэлдсэн байдаг. Цаашдын хэрэг явдлын явцыг ямар ч хүч өөрчилж чаддаггүй. Нэг төрлийн хэсэгхэн хэсэгхэн эс нэгдэж тодорхой эд болоход бэлэн байдаг. Янз бүрийн эдүүд нэгдсэнээс эрхтэн, систем хэлбэршинэ. Энэ бүх механизм нэгэн зэрэг хурдан үүсэж, удамшлын нарийн төлөвлөгөөгөөр их өрнөлттэй өснө. 

	Энэ бол цочирдон гайхмаар, санаанд оромгүй механизм юм. Чухамхүү тэр л үр тогтсон өндгөн эсийг их нарийн амьд бие болгон хувиргана. Хамгийн гайхамшигтай нууц жамын ачаар биологийн процесс дуусаж хосгүй ухаантай шинэ хүн мэндэлнэ. Нэгэнт бүрдсэн биед биеийн эрхтэн, системийн зохицон нийцсэн ажиллагаа, үүргийн хуваарилалтыг хангах удамшлын хүч цаашид үргэлжлэн нөлөөлнө. 

	Чухамхүү энэ түргэн өсөлт, бүхэлдээ томрох, олон янзын ялгаварлалт, амьдралын процессын зогсошгүй урсгал нь умай доторх хөврөлийн өсөлтийн гол онцлог, шинжлэх ухаанд бага мэдэгдэж байгаа тааврыг хамтад нь бүрдүүлж өгнө. 

	Үр түүний бүрхүүл, ургийн шингэнтэй умай жирэмсний төгсгөлд бараг 5 кг жинтэй болно. Умайн хөндий дэх ураг төрөх үед тодорхой байрлал эзэлнэ. Ихэнхдээ ургийн толгой нь доош харж, заримдаа дээш харж байрласан байна. Энэ хоёр байрлалыг хоёулыг нь зөв гэх бөгөөд энэ үед өөрөө төрнө. 

	Зур 5. Жирэмсний эцсээр умайд ургийн байрлах байдал

	1— Давсаг, 2—Эхэс, 3—Шулуун гэдэс, 4—Үтрээ. 

	 

	Хэрэв ураг хөндлөн буюу ташуу байрласан байвал эмч тусална. 

	Умайн хөндийд ураг хамгийн бага зай эзлэн байрласан байдаг. Ураг шингэн дотор дүүжлэгдсэн байдалтай чөлөөтэй хөвж байна. Зөвхөн жирэмсний сүүлийн хугацаанд умайн хана, бүрхүүлд нягт наалдсан ирнэ. Ураг энэ үед бүрэн гүйцэд боловсорч эхийн биеэс тусгаар амьдрах болсон байна. Анх төрж байгаа эмэгтэйн төрөлт дунджаар 14—16 цаг, давтан төрөлт 8—10 цаг үргэлжилнэ. 

	Төрөх үед ургийн гэр хагарч "ус гарна". Төрөлтийн сувгийг чийглэж, түүгээр ураг доошлоход хялбар болгоно. Заримдаа ургийн гэр хагарахгүйгээр хүүхэд гэртэйгээ гарчихдаг. Усан доторх амьдрал дуусаж хүүхэд "хуурайд гарах" үед мөчөөрөө идэвхтэй хөдөлгөөн хийдэг. Хүүхэд нэлээд хөгжсөн, эхийн мээмийг хөхөх чадалтайн дээр агаарт бие даан үргэлжлүүлэн чанга орилж, өөрийн амьдрах чадалтайгаа илтгэнэ. 

	Ингээд ертөнцөд шинэ хүн мэндэлнэ. Энэ үеэс эхлэн хүний амьдралыг тоолж эхэлнэ. Гэвч түүний амьдрал тэгийн заагаас эхлэхгүй. Төрөхөөс өмнө эхийн хэвлийд амьдрах хугацаандаа хөгжилт өсөлтийн талаар олсон өөрийн хувийн өчүүхэн туршлагатай байна. Харин гурван сартай хүүхэд өөрийн жинхэнэ амьдралын нэг жилийн ойг тэмдэглэх бүрэн эрхтэй болно6. 

	Хүн төрөх явдал байгалийн бас нэгэн гайхамшигт үзэгдэл юм. Хүн-газарт амьдралын хамгийн дээд боловсорсон хэлбэрийг харуулах гайхамшигтай цорын ганц амьтан юм. Манай гараг дээр секундэд 135 хүн төрж байна7. 6 секунд тутамд зөвлөлтийн нэг иргэн ертөнцөд мэндэлж байна. 

	Хүүхдээ төрүүлүүт л эхний жаргалтай үе эхэлнэ. Аль ч амьтанд төрөхөд учирдаг зовлон, түгшүүр эхийн тааламжтайхан ухамсарт уусан арилж, үрийнхээ анхны дууг сонсож, үрдээ аяархан хүрэхдээ сэтгэл сэргэж ирдэг. 

	Жирэмсний хугацаанд биеийн бүх эрхтэн системд гардаг физиологийн янз бүрийн өөрчлөлтөд дотоод чадамжаа дайчилдаг нь эмэгтэйн үйл ажиллагааны онцлог юм. Жирэмсний үеийн үл үзэгдэж, мэдэгдэмгүй энэхүү өөрчлөлт аажим бөгөөд өргөн далайцтай явна. Дотоод шүүрлийн булчирхайнуудад их өөрчлөлт гарна. Тухайлбал, өндгөвчинд өндгөн эс овойхгүй болно, өнчин тархи, бөөрний дайвар булчирхай, бамбай, сүүний булчирхайнууд томорно. Элэг, бөөр их эрчимтэй ажиллана. 

	Жирэмсний үед төв мэдрэлийн системд их өөрчлөлт гарна. Уураг тархины гадарт мэдрэлийн сэрэл, саатлын хэлбэлзлийн давталт хүчтэй болно. Жирэмсний хоёрдугаар хагаст ялангуяа төрөхөөс 10—12 хоногийн өмнө хүртэл уураг тархины гадрын сэрэл буурч төрөлт эхлэх хүртэл үргэлжилнэ. Энэ үед умай, нуруу нугасны рефлексийн сэрэл ихэснэ. 

	Жирэмсний үед биеийн жин (үрийн хамт) 10—11 кг-аар ихсэж энэ хугацаанд цусны ерөнхий хэмжээ 20 хувь нэмэгдэнэ. Цусанд цагаан, улаан эс олширч, цусны бүлэгнүүлэх явдал ихэснэ. Умайг тэжээж байгаа цусны судас 3—4 дахин өргөснө. Иймд цус алдалт буюу халдвар үүссэн нөхцөлд хамгаалах механизм ямар ч саадгүй үйлчлэх болно. Жирэмсний үед зүрхний үйл ажиллагаа 30—50 хувь нэмэгдэнэ. Харин биеийн шингэний ерөнхий багтаамж төрөх хугацаанд аажмаар ихдэж бараг 20 хувьд хүрнэ. 

	Умайн эд эс нэлээд сийрэг, шүүслэг болно. Хярзан, үтрээний эдийн уян хатан чанар ихэснэ. Ясан эд, ясны уулзвар, ялангуяа аарцгийнх зөөлөрч, хөдөлгөөнтэй болж, холбооснууд нэлээд сунана. Энэ бүхэн нь үрийн төрөлтийн замаар доошлоход хялбар болгоно. Төрөхийн өмнөх сүүлийн нэг сард давс, шингэн зүйл хэрэглэх явдлыг хязгаарлах хэрэгтэй. Энэ нь зөвхөн хожуу хордлогоос сэргийлж байгаа арга хэмжээ төдийгүй төрөх үеийн өвдөлтийн мэдрэлийг багасгахад нөлөөлнө. 

	Хүүхэд умайн ёроол руу хөлөөрөө түлхэж, өөрийн хүчээр төрнө гэж Гиппократ үзэж байлаа. Орчин үеийн шинжлэх ухаан тийм гэнэн үзлийг таягдан хаяжээ. Төрөлтийн үед эмэгтэйн бүх бие махбод хүчээ дайчилна. Төрөх ажиллагаа бол маш нарийн физиологи, биофизикийн процесс юм. Энэ нь уг чанартаа рефлексийн процесс мөн. Тэр нь төрөлтийн зонхилох голомтод8 урьдчилан үүсдэг олон бэлтгэл рефлексүүдээр бий болгоно. Жирэмсний эцэст умайн булчин нэлээд сунаж, ураг ургийн ус их болсноос умайн дотоод даралт ихэснэ. Энэ үеэс умайн булчинд өөрчлөлт гарч, элчлэг бодис гликогений хэмжээ бараг хоёр дахин, умайн булчинд сэрэл үзүүлэх үйлчилгээ бүхий кальци хэмжээнээсээ хэд дахин ихэснэ. Умайн сэрлийг ихэсгэж түүний агшилтад түлхэц өгдөг бусад бодис цугларна. Энэ бүхэн нь хэвийн төрөлтийн явцад чухал умайд сэрэлтийн чангарлыг их болгоно. 

	Өндгөвч, эхсийн ялгаруулж байгаа бэлгийн гормонууд (тухайлбал релаксин) нь жирэмсний үед аарцгийн холбогч аппарат, умай доторх сэргээх бодисыг тодорхойлох бөгөөд төрөх ажиллагааг хялбар болгоно. Үндсэн үүргийг төв мэдрэлийн систем гүйцэтгэх бөгөөд жирэмсэн эмэгтэйн биеийг төрөлтөнд бэлтгэж, умайн ажиллагааг тохируулан идэвхтэй байдалд оруулна. Энэ бүх хүчин зүйлийн нийлбэр нь төрөлтийн хэвийн явцыг хангана. 

	Сүүлийн үед шинжлэх ухаан эх барих-эмэгтэйчүүд эмчийн гарт электрон техник өгсөн явдал нь төрөлтийн нарийн механизмыг гүнзгий мэдэх боломж олголоо. Одоо умайн агшилтын хэмийг бичих аппарат буй болгосон нь төрөлтийн явцыг ажиглах, түүний хүндрэлийг эрт мэдэж, төрж буй эхэд цагт нь тусламж үзүүлэх боломж өгөв. 

	Шинээр мэндлэх явдал удаан үргэлжлэх боловч аажим, жигд явах нь эх хүүхдийн эрүүл мэндэд их чухал юм. Энэ үед жирэмсэн эмэгтэй үе үе өвдөж, цаг ахих тутам түүний хүч, үргэлжлэх хугацаа ихсэж, сүүлдээ зогсоох буюу ухамсраар үүсгэж чадахгүйд хүрнэ. Ийнхүү эмэгтэйн хүслээс үл шалтгаалан автоматаар үүсэж, намдана. Харин дүлэлтийг жирэмсэн эмэгтэй өөрийн дураар хийнэ. Өвдөх бүрд умайн хүзүүний нээгдэлт ихэднэ. Энэ нь умайн хүзүү, үтрээгээр ураг доошилж гарах нэгэн жигд суваг үүсэх хүртэл үргэлжилнэ. 

	Анх төрж байгаа эмэгтэй төрөх үеийн өвдөлтөөс айдаг боловч өвдөлтийг хүн бүр харилцан адилгүй мэдэрнэ. Ихэнх эмэгтэй дунд зэрэг өвдөх бөгөөд төрөгчийн 12—14 хувь нь бараг өвдөггүй. 

	Одоо үед ЗХУ-ын эмч нар физиологи сэтгэл зүйн сэргийлэлтийн арга, өвчин дарах, булчингийн таталтыг сулруулах, мэдрэлийн системийг тайвшруулах үйлчилгээ бүхий шинэ эмүүдийг хэрэглэж байна. Эдгээр эм төрөлтийг ихээхэн хөнгөвчилж, төрөгсдийн айх явдлыг зогсоож, цовоо сэргэлэн байдлыг бий болгоно. 

	Жирэмсний хүндрэл, төрөлтийг өвчингүй болгох зорилгоор сүүлийн үед цахилгаанаар өвчингүй болгох (электронаркоз) аргыг амжилттай хэрэглэж байна. Цахилгаан гүйдлийг лугшилт хэлбэрээр өгөхөд өвчин арилж төрөлтийн явцыг түргэтгэн зохицуулна. Эдүгээ төрөх эмэгтэйг төрөлтөд бэлтгэх зорилгоор цахилгаан мэдээгүйжүүлтийн аргыг хэрэглэж байна. Энэ нь физиологи сэтгэл зүйн төвөгтэй аргыг амжилттай орлож байгаа юм. Цахилгаан гүйдлийн лугшилт нь урьдчилан сэргийлэхийн зэрэгцээ жирэмсний хордлогыг эмчилнэ. Энэ аргаар бэлтгэсэн эмэгтэй хурдан бөгөөд амархан төрнө. Цахилгаанаар өвдөхгүй болгох аргыг хэрэглэхэд аюулгүй харш шалтгаан гэж байхгүй. 

	Орчин үед төрөлтийн тусламжийн үед ихэнх жирэмсэн хүмүүс тэвчээрээ алдахгүй, тэдний төрөх ажиллагаа амархан өнгөрдгийн учир үүнд оршино. "Ус" гарч, хүүхэд төрснөөс 15—20 минутын дараа эхэс (ургийн бүрхэвчийн хамт) ховхрон гарснаар төрөлт дуусна. Эхэс умайн хананаас салахад цус гарна. Энэ үед төрж буй эмэгтэй 200—300 мл орчим цус алдана. Энэ нь түүний биеийн ерөнхий байдалд бараг нөлөөлөхгүй. Умайн хөндийгөөс бүх зүйл ялгаран гарсны дараа түүний булчин хүчтэй агшиж цусны судаснуудыг дарахад тэнд байгаа цус бүлэгнэж, цус алдалт зогсоно. 

	Төрөлтийн үед умайн хүзүү, үтрээний суваг, аарцгийн ёроол, хэвлийн хана, умайг бэхэлж байдаг холбооснууд сунана. Төрсний дараах үед энэ бүх эрхтнүүд аажмаар хэвийн байдалд шилжинэ. 

	Хэзээ төрөх вэ? гэдгийг жирэмсэн эмэгтэй мэдэж байх нь чухал. Төрөх хугацааг доорх янзаар тодорхойлно. Үүнд сүүлчийн биеийн юм үзсэн эхний өдрөөс 3 сар гэдрэг тоолж, түүн дээр 7 өдөр нэмнэ. Жишээлбэл, сүүлийн биеийн юм 10 дугаар сарын 20-нд эхэлсэн гэж үзье. Үүнээс буцааж 3 сар тоолоход 7 дугаар сарын 20 гарч ирнэ 7 өдөр нэмбэл төрөх барагцаалсан өдөр 7 дугаар сарын 27 болно. Энэ нь эмэгтэйн биеийн хувийн онцлогоос шалтгаалан хоёр тийшээ бага зэрэг хэлбэлзэж болно. 

	Эмэгтэйн шээсэнд бэлгийн гормон тодорхойлж жирэмслэлтийн эхлэлийг их эрт тогтоож болно. Үүний тулд залуу эм цагаан хулганад (цагаан үхэр хулгана, молтогчин, мэлхий) тухайн шээсийг тарихад тэдэнд бэлгийн боловсролыг их эрт буй болгоно. Энэ арга 98,5—100 хувь хүртэл зөв хариу өгнө. Ер нь 2—2,5 жилээс доошгүй зайтай жирэмслэх нь зүйтэй. 

	Хүүхэд төрсний дараах эхний өдрөөс л амттай, гашуун, хүчиллэг зүйлийг ялгаж, гурав дахь өдрөө үнэрийг мэдэрч эхэлнэ. Гэтэл төрөх үед өвчний болон температурыг мэдрэх чанар сул байдаг. Хүүхдийн сонсгол гадаад орчны чимээг хүлээн авахад бэлэн байдаг. Ургийн сонсголын аппарат эхийн умайд байхад ажиллаж эхлэх бөгөөд түүнийг тойрч буй шингэн гаднын чимээг агаарыг бодвол сайн дамжуулдаг юм. Эхийн инээх, дуулах, чанга ярих нь ургийн сонсох эрхтэнд амархан хүрнэ. Румыны эрдэмтэн Думитру Василиу, ургийн умайн амьдралын 6 хүртэлх сарын хугацаанд сонсох эрхтний бүрэлдэхүүн хэсэг хөгждөгийг баталжээ. Сонсголын мэдрэлийн судал төрөхөөс өмнө хөгждөг. Нярай хүүхэд төрснийхөө дараа шууд гэрлийг хүлээн авах боловч бүх юмс түүнд тонгоруу тусна. Нэг сартай хүүхдийн нүдэнд зохицуулах хөдөлгөөн байдаггүй, нэг нүд нь хөдөлж байхад нөгөө нь тайван, эсвэл хоёулаа хоёр зүг харсан байдаг. Түүнчлэн нярай хүүхдэд ертөнц нэг янзын хүрэн гэрэл зураг шиг байна. Дөнгөж 6—7 сартай хүүхдэд өнгөний хараа бий болж эхлээд улаан, дараа нь ногоон, арай сүүл хэрдээ цэнхэр, шар өнгийг ялгаж эхэлнэ. 2—3 сартай хүүхэд бүх өнгийг бүрэн ялгана. Өнгө өнгийн тоглоомууд хүүхдийн өнгөний хараа арай эрт хөгжихөд түлхэц үзүүлнэ. 

	Нярай хүүхдэд арай илүү боловсорч хөгжсөн нь хооллох хөхөх рефлекс юм. Гэвч хүүхэд амьдралынхаа эхний хэдэн цагт гаднаас тэжээл хүсдэггүй. Эхийн мээмний үйл ажиллагаа төрсний дараа л эхэлнэ. 

	Нярайн биеийн гадаргуу насанд хүрсэн хүний биеийн гадаргуугаас 8 дахин бага байдаг. Шүлсний булчирхайн хэвийн ажиллагаа 3—4 сартайд эхэлнэ. Энэ үеийг хүртэл хүүхдийн ам хуурайвтар байдаг. 5 настайгаас нь арьсны тосны булчирхай ажиллана. 

	Нярайн амьдралын 4—7 дахь хоногт хүүхдийн хүйсээс үл хамааран мээм овойж дарахад дусал шингэн гарах хэлбэрээр "бэлгийн хөдлөл" гэж нэрлэх зүйл илэрч болно. Түүнчлэн охин хүүхдийн үтрээнээс салслаг, цустай ялгадас гарч болох бөгөөд бэлгийн их уруул хөөж эрэгтэй хүүхдийн хуухнаг хавагнасан байж болдог. Сая төрсөн охин хүүхдийн умай, нэг настай охин хүүхдийнхээс 2 дахин том байдаг. Энэ бүхэн эхийн цуснаас эхсээр дамжин ургийн цусанд орсон бэлгийн гормонуудын үйлчилгээний үр дүн юм. Төрснөөс хойш хэдэн долоо хоногийн дараа бэлгийн хөдлөл арилна. 

	Эхний долоо хоногт хүүхэд хамгийн сул, орчиндоо дасаагүй байдаг тул онцгой сайн асрамж шаардах бөгөөд нярайн нас баралт эхний долоо хоногт их байдгийг ямагт анхаарах хэрэгтэй. Эхний 3—5 хоногт эрүүл нярай бүрийн биеийн жин ойролцоогоор 200 гр багасна. Гэвч 8—10 дахь хоногт төрснийхөө анхны жинд хүрч, цаашид хэлбэрэлтгүй өснө. 

	Хүүхэд төрсний дараа олон янзын нян элбэгтэй, физикийн нөхцөлийг эрс өөрчилсөн шинэ ертөнцтэй золгоно. Хүүхэд урьд нь үйлчлэхгүй байсан хамгаалалтын системүүдийг оролцуулан яаралтай ажиллах ёстой болно. Харин түүний дасах механизм зохих "дадлага"-гүй байдаг. Температурын хүчин зүйлийг нэрлэж болно. Үүнд: хүүхдийг орчны их өөрчлөмтгий, түүний дассан умайн орчноос 15—17°-аар бага байдаг. Хүүхэд температурын энэхүү хэт бууралтад ертөнцөд мэндэлсэн эхний минутаас хариулах боловч дулааныг зохицуулах төвийн ажиллагаа сул байдаг. Хүүхэд харанхуйгаас шууд шуугиантай гэрэлтэй ертөнцөд гарч ирнэ. Түүний булчингийн чангарал ихсэж, гар, хөл үргэлжийн хөдөлгөөнд байх учраас биеийн температур буурахгүй. Барагцаалбал балчир хүүхэд цагийнхаа 50 хувийг хөдөлгөөнөөр өнгөрөөнө. Хүүхдийн хөгжилтөд идэвхтэй хөдөлгөөний нөлөө маш их. Гэтэл зарим эх хүүхдийн хөлийг өлгийдөн ороож хөдөлгөөн хийхэд нь саад болж байдаг билээ. 

	Ихэнхдээ хөлийг нь сунгаж, гарыг нь тууш байлгаж "цэрэг шиг" манцуйлдаг. Тэгж манцуйлах нь хөдөлгөөний хөгжилт, зөв амьсгалах болон цусны эргэлтэд саад болдог. Хүүхдийг уйлах унтуулах, унтаж байхад нь сэгсчиж бүүвэйлэх нь хортой. Балчир хүүхдээ уйлах вий гэсэн дохиог хүлээн авмагц эх нь бүх хүчээ шавхан түүнийг уйлуулахгүйн тулд чөлөөт хөдөлгөөнийг нь зогсоодог. Гэвч хүүхэд уйлах нь өөрийн хэрэгцээний тухай мэдэгдэх түүний ганц арга, ямар нэгэн хэмжээгээр физиологийн шаардлага, тухайн үедээ нэгэн төрлийн амьсгалын гимнастик болдог юм. Энэ үед хүүхдийн уушги тэлж, цээж хүзүүний булчин батажна. Хүүхэд 1—2 минут уйлах нь түүнд төдий л хэцүү зүйл биш. Хүүхдийг тайвшруулахын тулд хоосон хөхлүүр өгөх нь түүний эрүүл мэндэд хортой. 

	Хүүхэд амьдралынхаа эхний сард бараг үргэлж унтдаг, зөвхөн хөхөхийн өмнө л сэрнэ. Хүүхэд хоногт 5-6 удаа шингэн будаа шиг зүйлээр бааж, 20 хүртэл удаа шээнэ. 

	Умайн амьдралын 9 сард ураг өндгөн эстэй харьцуулбал (түүний жин ойролцоогоор 0,000003 гр) жингээрээ бараг 6 миллиард дахин томорно. Нярайн бие ойролцоогоор янз бүрийн зохион байгуулалттай онцгой систем, эд эрхтэнд янз бүрийн зориулалтаар цугларсан 100 триллион эсээс тогтсоныг тоолжээ9. Эдгээр нь бүгдээрээ анхны ганц эс-үр тогтсон өндөгнөөс гаралтай юм. Дэс дараалсан 30 хуваагдалтын дараа эсийн тоо нэг миллиард хүрдгийг тогтоожээ. 100 триллион эс гаргаж авахад бүх эсийн 43 хуваагдалтаас илүүгүй л хүрэлцээтэй юм. Ургийн умай дахь хөгжлийн анхны шатанд хүний биеийн өсөлтийн эрч ийм байна. Хэрэв хүний бүх бие төрсний дараа умайд өссөн шигээ тийм хурдаар үргэлжлэн өсвөл насанд хүрсэн хүний биеийн жин дэлхийн жингээс 2000000000000 дахин их байсан гэж эрдэмтэн Арей тооцоолжээ. 

	Нярайн болон хожим насанд хүрэгчдийн бие нь өөрийн зохион байгуулалт, үйл ажиллагаагаараа байгалиар бүтээгдсэн маш нарийн амьд "автомат агрегат" юм. Эрхтнүүд нь төв мэдрэлийн систем, харилцан хяналт зохицуулалт хийдэг олон тооны фермент, гормонуудын ерөнхий чиглэлийн нөлөөгөөр ажиллана. Биеийн эс бүр үргэлж шинэчлэгдэн өөрчлөгдөж байдаг. Академич А. А. Богомолец хэрэв хүний биеийн бүх эс адил хурдаар шинэчлэгдсэн бол хүн 7 жилийн дотор бүрэн шинэчлэгдэх байсан сан. Өөрөөр хэлбэл биед 7 жилийн өмнө байсан эсээс нэг ч эс үлдэхгүй байсан гэж хэлж байжээ. Германы нэрт эрдэмтэн Макс Рубнерийн тооцсоноор 5 жилд бүх бие бүхлээрээ шинэчлэгдэх ажээ. 

	Нярайн болон насанд хүрэгчдийн эрхтэн тус бүрийн хэмжээ, харьцааг жишихэд их сонин байдаг. Жишээлбэл насанд хүрэгчдийнхээс нярайн зүрх 13 дахин бага 2 дахин хурдан агшина. 8 сартайд нь түүний жин 2 дахин, 5 настайд 4 дахин өснө. Насанд хүрэгчдийнхээс нярайн уушгины эзлэхүүн 22 дахин бага, харин амьсгалын тоо минутад 3 дахин их байна. Нярайн элэгний жин биеийн жингийн дөрөвний нэг, насанд хүрэгчдийн элэгний жин биеийн жингийн дөчний нэгтэй тэнцэнэ. Нярайн бөөр 12 гр орчим байгаад бэлгийн хөгжилтийн үед 10 дахин ихэснэ. Нярайн уураг тархи биеийн жингийн 10 хувь орчимтой насанд хүрэгчдийнх 2 хувь орчимтой тэнцэнэ. Нярайн толгой биеийн уртын дөрөвний нэг, насанд хүрэгчдийнх наймны нэгтэй тэнцэнэ. 

	Нярайн эрхтэн түүний үйл ажиллагаа биеийн хэсгийн өсөлт хөгжилт жигд биш явдаг. Хүн өстөл түүний араг яс 27 дахин, булчингийн цул 37 дахин ихэснэ. Насанд хүрэгчид нярайг бодвол 15 дахин их хүчилтөрөгч шаардана. 

	5—6 сартайд хүүхдийн урт 1, 5 дахин, түүний жин анхны жингээс 2 дахин, нэг настайд 3 дахин ихэснэ. Хэрэв хүн цаашид ингэж эрчимтэй өсвөл үлгэрт гардаг аварга биетэн болж хувирах сан билээ. Хэрэв хөгжилт ийм хурдтай байвал өсвөрийн хүүхдүүд 5 насандаа 300 кг жинтэй, 4 метр өндөр болох сон. Гэвч түүний өсөлтийн хурд жил жилд багасаж, тодорхой хязгаарт хүрнэ. Жишээлбэл хүүхэд эхний жилдээ дунджаар бараг 6 кг нэмэгдэнэ. Хоёр дахь жилдээ дөнгөж 2,5 кг-аар нэмэгдэнэ. 5 нас хүрэхэд түүний жин нэг настай үеийнхтэй харьцуулбал 2 дахин нэмэгдэж 20 кг орчимд хүрнэ. Төрснөөс хойших бие гүйцэх 20 насандаа нийтдээ 20 дахин нэмэгдэнэ. 

	Одоо үед хөгжилтийн хугацааг дээр өгүүлсэнтэй харьцуулбал нэлээд бага байдгийг тэмдэглэх нь чухал. Үүнийг өсөлтийн хурдсал гэж нэрлэдэг. Өсвөр идэр насанд өсөлтийн хурдсалын талаар гол төлөв ярьдаг. Гэвч шинжлэх ухааны сүүлийн үеийн мэдээ нь умайн доторх өсөлтийн хурдсалын тухай ярихыг зөвшөөрч байна. Энэ мэдээгээр одоо үед эхсийн хэмжээ, ургийн хэмжээ томорч, умайн хөгжилт хурдсах болжээ. XX зууны эхэн үеэс нярайн жин 100—300 гр-аар, урт нь 1,2—2,5 см- ээр их болжээ. 

	Хүүхэд бүр хэлбэржин тогтсон мэдрэхүйн эрхтэнтэй төрж, цаашдаа тэр нь хөгжлөө гүйцээж боловсронгуй болно. Хүүхдэд төрүүт хөдөлгөөний давшгүй хэрэгцээ үүснэ. Түүгээр дамжуулан мэдэрч, цаг зайг "хэмжиж", түүний тусламжтайгаар эргэн тойрон байгаа юмсыг ойлгож дүгнэж эхэлнэ. Хүүхдийн биеийн хөдөлгөөний аппарат яагаад их хурдан хөгжиж байгаа нь тодорхой. Хүүхдийг явахаас нь өмнө сэлж сургаж ч болно. 

	Хүний мэдрэлийн болон сэтгэхүйн хөгжилт, бүх биеийн ажиллагааны чухал эрхтэн уураг тархи эхний гурван жилд маш хурдан хөгждөгийг онцлон тэмдэглэх хэрэгтэй. 

	Нярайн уураг тархи 350—400 гр, долоон сар хүрмэгц нь 2 дахин, 2—3 насанд 3 дахин томорч 1100—1200 граммд хүрнэ. Амьдралын үлдсэн бүх хугацаанд уураг тархины жин маш удаанаар нэмэгдэж, насанд хүрэхэд дунджаар 1350—1400 граммд хүрнэ. Иймд уураг тархи, мэдрэлийн бүх системийн хөгжилд бүхэлдээ нялх балчир насанд боловсордог. 

	Уураг тархи ихээр нөхөн сэргээж буй эхний 3—4 насны туршид янз бүрийн маш нарийн хөдөлгөөн үүсэж, харах, сонсох, хүрэлцэх гэх мэт хүлээн авах эрхтнүүдийн үйл ажиллагаа сэтгэл хөдлөлийн үндсэн мэдрэхүйнүүд хөгжиж боловсорч бие хүний хувийн жин, зан төрхийн суурь бий болно. Хүүхдийн уураг тархи янз бүрийн мэдээллийг маш сайн хүлээн авч өөртөө шингээнэ. Хүүхдийн мэдрэлийн дээд үйл ажиллагааны хөгжлийн чухал амжилт бол түүний бодгаль хөгжилтөд их ач холбогдол бүхий эх хэлний яриаг эзэмших явдал юм. Хүнээс өөр хэл яриагаар харьцдаг амьтан хаана ч байхгүй. Ярих чадвар нь хүний сэтгэхүйтэй нягт холбоотой. Хүүхэд өөрөө ярьж сурсантайгаа нэг адил насанд хүрэгчдээс бүр өмнө ойлгож эхэлнэ. 5—6 сартайдаа хүүхэд тусгаар үеүдийг хэлж, нэг настайдаа анхныхаа үгнүүдээр ойр дотнын хүмүүсийг баярлуулж, 3 настайдаа насанд хүрэгчидтэй, өөрийнхөө тоглоомтой ярьдаг болно. 

	Хүрээлэн байгаа ертөнц бүр боломжтой дуу чимээгээр дүүрэн байдаг учир төрсөн анхны өдрөөс эхлэн хүүхдэд нөлөөлнө. Хэрэв түүнийг чив чимээгүй орчин бүрэн хүрээлж байсан бол тэр хэзээ ч ярьж сурахгүй байх сан билээ. Хэрэв хүүхэдтэй буруу юм уу, бага яривал түүний яриа удаан хөгжинө. Харин гэртээ хэт чанга биш уянгатай хөгжим хааяа хааяа тавьж байх нь муу биш. Хүүхэд ойлгохгүй ч гэсэн түүний дэргэд хашхирч зандарсан үг ярихыг цээрлэх хэрэгтэй. Хүүхдийн 5—6 насанд хүний үндсэн дадал заншлыг эзэмшүүлэхэд тохиромжтой байдаг. Хүүхдийн сэтгэл зүйд мэргэшсэн олон хүмүүс, жишээлбэл Л. Н. Толстой, К. Д. Ушинский, А. С. Макаренко, К. И. Чуковский, Януш Корчак, Бенжамин Спок, В. А. Сухомлинский зэрэг олон хүн 5 насаа хүртэл хэн болохоо мэдэж өссөн байдаг гэж баталцгаажээ. Харин зарим эрдэмтэд бүр 4 настай хүүхдэд, нас гүйцсэн хойноо эзэмших оюун ухааны тэн хагас нь бүрэлддэг гэж үздэг. Нас гүйцсэн хүний оюун ухааныг 4—5 нас хүртлээ юу сонсож, үзсэн, мэдсэнээр нь тодорхойлох нь олонтоо. Энэ нь уураг тархины өсөлт хөгжилтийн зүй тогтолтой бүрэн нийцэж байна. Хүүхдийн бага насанд нь авьяасыг нь хөгжүүлэх өргөжүүлэхэд туслах шаардлага эндээс гарч байна. 

	 

	Хэрэв хүүхдийг багаас нь хамт олноос удтал тусгаарлавал алдааг нь засахад маш хэцүү. Тийм хүүхэд жинхэнэ хүмүүжилтэй хүн болон өсөж чадахгүй. Энэ нь Амла, Камла гэдэг хоёр охины түүхээс тодорхой байдаг. Тэднийг Энэтхэгийн үнэн алдартны сүмийн үйлчлэгчид чонын ичээнээс олжээ. Тэдний эгч нь 7 настай байлаа. Хүмүүсийн дунд өнгөрүүлсэн сүүлийн 9 жилд тэднийг хүмүүжүүлэхийн тулд их хөдөлмөр зарцуулсан боловч маш бага зүйл сурчээ. Энэ жилүүдэд тэр охин ярьж ч сурсангүй. Хоёр хөл дээр нь зогсоох, явуулахад олон жил шаарджээ. Үүнээс урьд тэр зөвхөн дөрвөн мөчин дээрээ л гүйж чаддаг байв. Бүр насанд хүрсэн хойноо хурдан явах үедээ дөрвөн мөчин дээрээ гүйж байжээ. 

	 

	Хүүхдэд 6—7 сартайд нь анхны шүд цухуйна. 12 сар болоход бүх үүдэн шүд ургаж 8 шүдтэй болно. 2 насанд унаган 12 шүд нь ургана. Хоёр, хоёр хагас настайд нь 20 унаган шүд ургасан байна. 5—6 настайд нь унаган шүднүүд тогтмол шүдээр солигдоно. Түүний тоо 18 нас хүрэхэд аажмаар 28 болно. Насанд хүрэгчдийн 50 хувьд заримдаа 22—30 насанд 4 агт араа ургадаг. 

	Хүүхэд ойролцоогоор 6 сартайдаа "жуулчлах" эрмэлзэлтэйгээр нойрноос сэрнэ. Тэр мөлхөж эхэлнэ. Үүнийг хязгаарлаж болохгүй. Мөлхөх явдал нь хөдөлгөөний цаашдын хөгжилтийн чухал бэлтгэл үе юм. Булчингийн хөдөлгөөний үед уураг тархи сайн хөгжинө. Нэрт физиологич-сурган хүмүүжүүлэгч П. Ф. Лесгафт "хүний ухааны болон биеийн хөгжилтийн хооронд нягт холбоо байдаг. Ухааны өсөлт хөгжилт нь бие бялдрын зохих хөгжилтийг шаардана" гэдгийг баталсан юм. 

	Хүний бие 170 хос, 36 хос биш яс, 639 булчингийн хөдөлгөөнөөр хөдөлнө. Төрсний дараа арчаагүй байдалтай байдаг. Түүнд ямар ч замбараагүй, дэс дараагүй хөдөлгөөн л илэрнэ. Нэлээд хугацаа өнгөрсний дараа юуны урьд мөлхөнө, дараа нь сууна, эцэст нь явж эхэлнэ. Хүний хөдөлгөөний удамшлын механизм салахгүй, амьдралын явцад хэлбэржин бий болно. 

	Булчингийн үйл ажиллагаа нь өсөж буй залуу бие махбодод хүчтэй бөгөөд олон талтайгаар нөлөөлнө. Хүүхэд өсөж хөгжихийн үндэс бол хөдөлгөөн юм. Төрснөөс эхлэн бие гүйцэх хугацаанд булчингийн жин 30—40 дахин нэмэгдэнэ. Өсөлт хөгжилтийн эрчимтэй хурд нь хүүхдэд хөдөлгөөний их хэрэгцээг шаардана. 

	Миоглобин гэдэг тусгай бодис булчинд энергийн зүйлийг авчирна. Тэр нь хүчилтөрөгчийг нөөц болон хадгалагдаж байдаг. Хөдөлж байгаа булчинд миоглобин их байдаг. Энэ нь булчингийн хүчилтөрөгчийн багтаамжийн ихсэлтийг хангаж, цусны тэжээлийн бодисуудаас энерги гаргаж түүний чадварыг дээшлүүлнэ. 

	Хүүхдийн биеийн дасах их боломж байгалиас бий болсон байдаг. Биеийн тамир бол түүнийг улам боловсронгуй болгон хөгжүүлнэ. Биеийн тамирыг бүх амьдралын турш хийх шаардлагатай бөгөөд яагаад гэвэл хүний биед ихээхэн "зарцуулагдаагүй" чадал байдаг юм. 

	Олон зууны турш үеэс үед, өнө холын уг удмын хөгжлийн урт шатыг үргэлж давтан ерөнхий байдлаараа түр өөрчлөгдөх боловч түүний бодгалийн онтогенетикийн хөгжилт богино байдгийг хөврөлийн хөгжилтийн судлах явцад ажиглажээ. Үүнд л амьд юмс бүрийн нэгэн чухал шинж чанар илэрнэ. Энэ нь уг удмын чанар болж чадах бодисын солилцооны бүх онцлогийг өөрийн хувийн хөгжилтөд давтах чадвар юм. Иймд үр тогтсон өндгөн эсийн үеэс бүрэн гүйцэд хэлбэржсэн бие хүртэлх бодгалийн хөгжилт нь янз бүрийн хувилбараар филогенетикийн хөгжлийг давтаж байдаг. Өөрөөр хэлбэл амьтдын дүрсийн түүхэн хөгжил нь түүний балар эртний хэлбэр юм. 

	ЗОХИОГЧИЙН ҮГ (орчуулсан Г. Пүрэв)

	 

	АНАТОМИ—ФИЗИОЛОГИЙН ҮНДЭС

	 

	ҮР ТОГТОЛТ, УРГИЙН ӨСӨЛТ

	 

	ИХЭР ХҮЙСИЙГ ТОДОРХОЙЛОХ ШАЛТГААН

	 

	БЭЛГИЙН ХӨГЖИЛТ БОЙЖИЛТ (орчуулсан Ч. Энхдалай)

	Хүүхэд болон орь залуу нас

	"Эгзэгтэй үе"

	Нас бие гүйцэх үе

	 

	БЭЛГИЙН ЗӨН, ХАЙРЫН СЭТГЭЛ

	 

	ЭР ЭМИЙН ҮЙЛ АЖИЛЛАГААНЫ НИЙЦЭЛ

	Дур тачаалыг сэдээгчид

	Эр эмийн үйл ажиллагааг зохицуулах төв

	Эрекц, эякуляц

	Оргазм (дур ханалт)

	Хурьцал

	 

	АНХНЫ ХУРЬЦАЛ, ГЭР БҮЛИЙН БАТЖИЛТ

	 

	 

	ЭРЭГТЭЙ, ЭМЭГТЭЙЧҮҮДИЙН ӨВӨРМӨЦ БОДГАЛ ОНЦЛОГ

	 

	ЭР ЭМИЙН ЁСНЫ ХЯМРАЛЫН ШАЛТГААНУУД (орчуулсан Ж. Артөр)

	Эр эмийн ёсны эрүүл ахуйн зарим асуудал

	Хурьцал хэвийн байдлаас хэлбийх нь

	Мансууруулах бодис хэрэглэх, тамхи татах, архидах

	Онанизм (орчуулсан Ч. Энхдалай)

	Мэдрэлийн ядаргаа, мэдрэх этгэхүйн хямрал

	Бусад шалтгаан

	 

	ӨНГӨНИЙ ӨВЧИН, БЭЛГИЙН АМЬДРАЛ (орчуулсан Д.Цогт)

	 

	ҮРГҮЙДЭЛ

	Үргүй, хүүхэдгүй болохын тухай ерөнхий ойлголт

	Эрэгтэйчүүдийн үргүйдэл

	Эмэгтэйчүүдийн үргүйдэл

	 

	ЗОРИУДЫН ҮРГҮЙДЭЛ БУЮУ ХҮҮХЭДГҮЙ БОЛОХ НЬ

	Үр зулбалт, түүний уршиг

	 

	ЖИРЭМСЛЭХЭЭС ЗАЙЛСХИЙХ АРГА (орчуулсан С. Загдсүрэн)

	 

	ГЭР БҮЛ, ЭР ЭМИЙН ЁСНЫ ЭРҮҮЛ АХУЙ

	Хурьцлын эрүүл ахуй

	Эрэгтэйн хувийн эрүүл ахуй

	Эмэгтэйн хувийн эрүүл ахуй

	Биений юм ирэх үеийн эрүүл ахуй

	 

	ХҮМҮҮЖЛИЙН АСУУДЛУУД (орчуулсан Д, Ганхуяг)

	Хүмүүжлийн тулгамдсан асуудлууд

	Эр эмийн ёсны хүмүүжлийн тухай

	Залуучууд өсвөр насныхны эр эмийн ёсны мэдээллийн тухай

Notes

		[←1]
	 Хүний хромосомыг 1902 онд анх нээсэн боловч нарийн зохион байгуулалтыг хараахан бүрэн нээгээгүй байна. 




	[←2]
	 "Ген" гэдэг ухагдахууныг 1903 онд эрдэмтэн Иогансен хэрэглэх болгожээ. Саявтархан хэсэг эрдэмтэд электрон бичил харуурын их өсгөлтөөр генийг харж чадлаа.




	[←3]
	 Мутация (хувьсамж) Латин үг "мутарс" — өөрчлөх. Хувьсамжийн процесс — гений химийн байгуулалтыг өөрчлөх процесс юм. Хромосомын байгуулалт, тоо өөрчлөгдөж организмд өөрчлөгдсөн янз бүрийн шинж гарч ирнэ. 




	[←4]
	 Хүний удам зүйн судлалыг үндэслэгчийг Английн эрдэмтэн Ф. Гальтон (1822—1911) гэж үздэг. 




	[←5]
	 Хэт дууны багаж "ЭСМС—01"-ыг клиникт хэрэглэхийг зөвшөөрчээ. Түүнийг "Малыш" гэж нэрлэнэ. Түүний тусламжтайгаар ургийн хөгжлийг нэг дэх долоо хоногоос эхлэн мэдэж болно. Мөн жирэмслэлтийн эмгэгийг цагт нь тогтоож болно. 




	[←6]
	 Пакистаны зарим районд хүүхдийн насыг төрсөн өдрөөс нь эхлэн тоолдоггүй, харин үр тогтохоос эхэлдэг. Монголчууд ч үр тогтсон өдрөөс эхлэн хүүхдийн насыг тоолж "хий нас" гэж түүнээ нэрлэдэг заншилтай (орчуулагч)




	[←7]
	 Статистикийн мэдээгээр 1976 онд дэлхийн хүн ам хоногт 195000 хүнээр нэмэгдэж байв. 1976 оны 3 сард 4 миллиард хүн төрсөн. 1980 онд манай гарагийн хүн 1 миллиард байв. 




	[←8]
	 Зонхилох голомт доминант (лат.)-мэдрэлийн төв системд түр хугацаагаар ноёрхож байгаа сэрлийн голомт, хэт сэрлийг хадгалж байдаг юм. 




	[←9]
	 Шинжлэх ухааны сүүлийн мэдээгээр уураг тархины тал бөмбөрцөгт 20 миллиард эс байна. Бага тархинд 100 миллиард орчим байна. Хүний цусанд (5 л) 25 триллион орчим улаан эс бий. 

